
LELO OYO LIKOMI

OYO EKOKISAMI

 Bótikala kaka ndenge botelemi, soki bokolinga, wana
togumbi mitó mpo na kobondela.

2 Molingami Tata na Likolo, tozongisi matondi na mpokwa
oyo, mpo na libakumosusu oyo ya koya kotalisa Nsango-malamu
oyo ya nkembo pe kitoko mingi ya Yesu Klisto. Totondi Yo mpo
Azalaka ntango nyonso ndengemoko lobi, lelo, pe libela. Totondi
Yo mpo na bato oyo basangani awa na ntango ya malili oyo,
pe bazali kaka, ná mposa na bango makasi, kozela, kondima
ete Nzambe akopesa biso eloko moko libanda na momesano.
Toyáka na elikya wana, Nkolo, na mayangani nyonso. Totondi Yo
mpo na mayangani, liboso ya mpokwa oyo eleki, na tabernacle;
totondi Yo mpo na liyangani ya mpokwa ya lobi eleki, pe mpo
na liyangani ya lelo, na tabernacle. Tozali sikoyo kozela oyo
Okopesa biso na mpokwa ya lelo.
3 Tata, toyebi ete moto nyonso oyo azali na makoki ya
koningisa loboko akoki kobalola nkasa ya Biblia, kasi ezali
bobele na Moko Oyo akoki kosala ete Yango ézua bomoi pe
ékoma solo, pe ezali nde Yo. Pe, Tata, tozali kozela ete Ósala
yango na mpokwa oyo. Pambola biso na ndenge nyonso. Mitema
na biso etondi mpenza na esengo wana tozali komona ngonga
yango kobelema ntango tokokutana na Ye, miso na miso, Ye oyo
biso tosili kolinga pe kobikela, mibu nyonso oyo.
4 Bato mingi, Nkolo, babongoli mitema sika. Tososoli ete
bazali ebele, ntuku minei to ntuku mitano, oyo basengeli
kobatisama na Nkombo na Yo, na ntongo, bandimaki na
liyangani ya mpokwa ya lobi eleki. E Nzambe, tobondeli, ókoba
bongo kinoMomboto nyonso ya Nzambe, oyo ebongisámá liboso,
émona Polé yaNsango-malamu, pe ékota kati na etónga.
5 Tosengi ete Óbomba biso, na mpokwa oyo, sima ya Liloba;
bomá miso na biso na biloko ya mokili, pe tika ete tómona
Yesu. Tika ete likambo oyo esalemaki naNgomba yaMbongwana
ésalema katikati na biso, nampokwa oyo, ete tómonamotomoko
te, bobele Yesu. Tosengi yango naNkombo na Ye, mpo na nkembo
na Ye pe kotatolama yaNsango-malamu na Ye. Amen.

Bokoki kofanda.
6 Nakobalolamicro oyo, to eteyelo oyo,mwamoke na pembeni,
soki ezali mabe te, mpo nákoka komona ngámbo nyonso mibale
ya eyanganelo. Nabanzi ete nakoki kobongisa ba-micro oyo ezali
awa. Malamu, zela mwa moke.

7 Tozali kopesa mbote, kouta na baoyo bayangani awa na
mpokwa oyo, na baninga na biso na Arizona, na Californie,
na Texas, pe na Etas-Unis mobimba, na nzela ya telefone.
Oyo—oyo ezali koyokama na ekólo mobimba, liteya ya mpokwa
oyo, na nzela ya telefone, na bongo totii motema ete Nzambe
akopambola biso.
8 Bino kuna na sima na—na ngámbo ya mwasi ya eyanganelo,
bozali koyoka?Malamu, balingi sikoyo kotala sisteme ya telefone
yango, mpo na koyeba soki ezosala malamu.
9 Moto nyonso azali na esengo na mpokwa oyo? [Losambo
balobi: “Amen.”—N.D.E.] Eh, ezali malamu! Na ngámbo oyo?
[“Amen.”] Amen. Nasepeli mingi komona ete bino nyonso
bofandi malamu.
10 Sikoyo, lobi na mpokwa, soki bato bakobi kobakisama,
bakotia pe telefone ya mbala moko. Etiami na mpokwa oyo.
Nakanisi ete bamosusu ndambo bazali kuna na tabernacle.
11 Pe, lobi na ntongo, mayangani ekoki kozala na tabernacle
te, mpamba te ba…moteki ya ba-fololo moko akozala kuna
kobongisáká losambo mpo na libala oyo ekosalema lobi sima
na nzanga. Pe batii ma—mayangani yango, oyo ya ntongo, na
losambo ya Ndeko Ruddell, moko na ba-associé na biso, likolo
na—na autoroute 62, awa. Bapesaki liyebisi yango? [Ndeko
Neville alobi: “Iyo.”—N.D.E.] Bapesaki yango. Soki kuna pe
etondi mingi koleka, tokozua baoyo batikali pe tokotinda motei
mosusu epai ya Ndeko Junior Jackson, kuna na Clarksville.
Ntina oyo totii yango epai ya Ndeko Ruddell, ezali nde pembeni
awa, pe tokoki…pe tokanisaki ete bokomona yango na pete
mpenza. Na bongo tokosala likambo yango na ndenge nionso.
Pe kosala mpenza oyo esengeli mpo kobatisama nionso wana
ésalema lobi, pe nazolikia ete bato nkama to nkama mibale
mosusu bakobakisama na bangompo na kobatisama lobi. Sikoyo
lobi na mpokwa…
12 Nalingaka ata moke te koyebisa likambo oyo okolobela
liboso ya ngonga, kasi na mpokwa moko kati na liyangani, to
mokolomoko, nazali namposa ya koteya likolo na:Melekisedeke
Oyo Azali Nani? Mpo, ezali li—likambo oyo, nakanisi ete tozali
kobika na ntango oyo bimoniseli oyo, oyo ezali motuna mpenza
na eleko mobimba oyo, ete, “Moto oyo azali Nani?” Pe nandimi
ete Nzambe azali na eyano yango, Oyo Ye azalaki. Bamosusu
balobaki, “nganganzambe,” bamosusu balobaki, “mokonzi”
bamosusu…Kasi esengeli…
13 Na ntango nyonso oyo motuna moko ezali, eyano moko
esengeli kozala na motuna yango, oyo ezali solo. Motuna ekoki
kozala te kozanga ete eyanomoko ézala liboso.
14 Sikoyo, totii motema ete Nzambe akopesa biso lipamboli na
mpokwa oyo uta na Liloba na Ye, wana tozotánga Yango.

15 Pe bozali na…Billy ayebisaki ngai náyebisa bino ete
bozalaki na boyokani malamu ná bato ya engumba awa, baoyo
basalaki na esika ya kotiya mituka, police pe nyonso wana.
Bókoba ndengewana; ezali mpenza, mpenzamalamu.
16 Tozolikya ete tokozua ntango moko, ntango mosusu na
mikolo ezali koya, oyo tokoki ntango mosusu komema hema awa
na engumba pe kotelemisa yango awa na stade ya base-ball,
esika oyo tokoki koumela mwa ntango molai, ntango mosusu
mpo na mpóso misato to minei, ya mayangani ya kolamuka,
mbala na mbala. Awa tozoyebana bamoko na bamosusu kaka
mpo na mwa ngonga, sima na yango tosengeli kokabwana pe
kokende lisusu. Kasi nakosepela koya na mobembo moko pe
koumela ntango molai mpenza, na ngonga moko oyo bokoki
koumela, oyo tokosengela kosilisa na mpokwa moko to mibale
mpamba te, kasi koumela pe koteya malakisi, butu pe mói,
butu pe mói, pe bongo na bongo. Ntango mosusu moto moko
akozonga epai na ye mpo na koleisa basoso, kobenda miliki na
ba-ngombe, pe koya lisusu na mpóso elandi mpo na kokoba ná
mayangani yango. Na—nasepelaka na yango mingi. Boye Nkolo
ázala na bino.
17 Sikoyo, liboso nákende, ntango mosusu mokolo ya lomingo
na ntongo to mokolo ya mpóso nampokwa, to na ntangomosusu,
na moko namayangani oyo, nayebi ete bino nyonso bozali kozela
mpo na koyoka Liteya na ntina na Bosolo ya Libala Pe Koboma
Libala, oyo ezali moko namakambo yaminene yamokolo oyo. Pe
nandimisami mpenza ndenge natelemi awa, nandimi ete eyano
oyo elongobani ezali kati na Liloba ya Nzambe, pe nandimi ete
yango nde ntina nalakaki ete nakoya lisusu.
18 Pe nabanzi ete, na boyebi na ngai, na ndenge nayebi, nazali
namposa ya liyanganimosusu awa na Jeffersonville, na Lomingo
ya Pasika, pe toko…mpo na liyangani ya kolamuka ya moi,
sima na yango nde Lomingo ya Pasika. Boye tokopesa liyebisi
yango liboso pe tokomeka ntango mosusu kozua auditorium,
soki tokokoka, to esika moko boye, mpo na mokolo ya lomingo,
ntango mosusu koya mokolo ya mpóso pe ya lomingo. Nasengeli
kokende pe kozonga na mpepo, mpo ezali ntango mokuse…
Nasengeli kotala yangomalamu, liboso, námanaka oyo nazali na
yango, pe moko na—na—na banzela na ngai eleki na Californie.
Na sima, mbala moko sima na wana, nasengeli kokende na—na
Afrika. Na bongo tókoba kosolola pe bóbondelampo na biso.
19 Sikoyo, na mpokwa oyo, nalingi kobenda bokebi na bino na
eteni moko ya Liloba ya Nzambe, ezwami na mokapo ya 4 ya
Santu Luka. Mokapo ya 4, kobanda na molongo ya 16, Yesu nde
azali koloba.

…Lelo oyo Liloba oyo ekokisami na matoi na bino.
20 Sikoyo tolingi kozua, uta na Yango, likanisi ya suka,
ndenge Liloba na Nzambe ezali dinamiki! Sikoyo, biso nyonso

tokoki kososola mekaníki, kasi esengaka ba-Dinamíki mpo
Yango ésala.
21 Tokoki kososola mekaníki ya masini moko, ya motuka, kasi
na sima, esengaka ba-dinamíki mpo bapiné ébanda kosala pe
kobaluka.
22 Sikoyo, Yesu azongaki na—na Nazarete, esika oyo
Akólisamaki. Kokita kati na Makomi awa, tomoni ete balobaki:
“Toyokaki ete Osalaki likambo boye na boye na Kapernaume.
Sikoyo tika ete tómona Yo kosala yango awa na mboka na Yo
Moko.”
23 Yesu alobaki: “Mo—mosakoli azangaka lokumu kaka na
mboka na ye mpenza.” Pe, ya solo, wana ezali epai oyo okólá,
pe epai bato bayebi yo. Pe kuna Azalaki na—na—na nkombo ya
malamu te, mpo na kobanda, lokola Ye abotamaki kozanga tata
ya mokili oyo. Bazalaki kobenga Ye “mwana ya makango,” ete
Maria akumbaki zemi liboso ábala, mpenza, Yozefe. Kasi, ezali
bongo te, toyebi ete ezali bongo te.
24 Pe na Likomi oyo, eloko oyo esalaki ete nábwaka miso likolo
na yango, ezalaki likambo moko oyo euti kosalema kala mingi te
na Phoenix, na Arizona. Ezalaki namokolo ya suka, ya liyangani
oyo ngai nasengelaki koteya na Likita yaMokili mobimba ya ba-
Homme d’Affaires du Plein Evangile.
25 Na likita oyo, mopaya moko azalaki elongo ná biso, oyo
azalaki epísikópo ya Katoliko, oyo euti—euti na “Rite Chaldéen
ya lingomba Katoliko ya Bantóma; Rev. Mokonzi John S.
Stanley, O.S.D.” Azali “archevêque métropolitain ya Etats-
Unis,” na lingomba Katoliko. Oyo nde kalati na ye, ezali pe na—
ezali pe na adresse na ye.
26 Azalaki mopaya epai ya ba-Homme d’Affaires Chrétiens,
pe nautaki komona ye kuna, liboso ya mokolo yango. Ntango
nazalaki koteya mokolo ya mpóso na mpokwa, nabanzi
ezalaki bongo, to mokolo ya mpóso na ntongo, na bilei ya
ntongo, pe ngai…Wana nazalaki koteya, akobaki kotala
ngai. Namilobelaki: “Na ntembe te, mobali wana azali
koboya kondima makambo nyonso oyo nazali koloba.” Pe,
boyebi, bokokaki—bokokaki komona ye; azalaki ntango nyonso
kotombola pe kokitisa motó, kasi nayebaki te eloko nini ezalaki
mpenza kosalema ná ye.
27 Boye mokolo ya lomingo sima ya nzángá, ntango namataki
mpo na koteya, nalingaki koteya likolo na Bampasi Ya Kobota,
epai oyo Yesu alobaki, ete: “Lokola mwasi oyo azali na mpasi
ya kobota mwana,” azali kati na mpasi ya kobota. Na bongo
nalingaki kolobela yango longwa na esika wana, Bampasi Ya
Kobota lokola mokonza, koloba ete mokili ezali na bampasi ya
kobota sikoyo. Oyo ya kala esengeli kolongwa, mpo oyo ya sika
ékoka kobotama; kaka ndengemo—momboto esengelaka kopola,
mpo ébota bomoi ya sika.

28 Pe ndenge bampasi, bampasi ya kobota ebeti mokili! Na
Etumba ya Liboso ya Mokili mobimba, ezuaki mpasi moko
makasi, mpo basalaki ba-gaz oyo ebomaka, pe nyonso wana,
oyo ekokaki mpenza koboma mokili mobimba. Pe na Etumba ya
Mibale ya Mokili mobimba, eyokaki mpasi mosusu, ya makasi
koleka; bazalaki na ba-bombe ya minene, ná bombe atomik
pe. Ekoki koyikela mpasi mosusu ya kobota te. Ná ba-misíle
oyo pe biloko ya lelo, soki etumba mosusu eyei, ekobwaka
mokili libanda na mipepe, mpamba te kala mingi te ekosala ete
ábotama. Pemabelé ya sika ekozala. Biblia elobaki ete ekozala.

29 Na eleko ya Nsango ya mosakoli nyonso, Yisraele ezuaki
mpasi ya kobota, mpo basakoli yango bazalaki kokota namosala
sima na ba-théologien ná bakambi ya mangomba kokómisa
lingomba mobimba na lolenge ya ebongiseli. Pe ntango basakoli
yango bazalaki kokóta na mosala ná YANGO ELOBI NKOLO,
bazalaki koningisa mangomba yango, pe azalaki kozua mpasi
ya kobota. Sukasuka, ayokaki bampasi makasi ya kobota na
lolenge ete abotaki Mwana ya Nsango-malamu, oyo azalaki
Liloba Yango moko elati nzoto.

30 Na boye lingomba ekómi lisusu na mpasi ya kobota mpenza,
mpo na kobota Mwana, Mwana na Nzambe koya lisusu. Ba-
théologien na biso nyonso, ba-sisteme na biso nyonso, ba-
denomination na biso nyonso, esíli kopola na nse na biso. Boye
tozali kati na mpasi ya kobota, pe Nsango kouta na Nzambe
ekotisaka ntango nyonso lingomba na mpasi makasi ya kobota,
kasi sima na mwa ntango akobota Mwasi na libala. Yango nde
ekomemaYesuKlisto epai yaMwasi na libala na Ye.

31 Na bongo, nazalaki kokanisa ete mobali oyo azalaki
kondimela ngai mpenza te. Ntango natelemaki mpo na koteya
Nsango oyo, nafungolaki Biblia na ngai, mpo na koluka
lokasa yango.

32 Pe mwasi na ngai autaki kopesa ngai Biblia ya sika, mpo
na Nowele. Biblia na ngai ya kala ekokisi mibu pene na zomi
na mitano, pe eloko yango ekomaki ya kopasuka-pasuka. Nkasa
na yango, mbala nyonso nazalaki kofungola yango, ekómaki
kolongwa. Pe, kasi nayebaki mpenza esika Likomi moko na
moko ezalaki, na bongo nazalaki koyekola malamu na Biblia
yango. Pe nazuaki kaka oyo ya sika, mpo oyo mosusu ezalaki
komonana ya kobeba-beba makasi, mpo na komema yango na
losambo.

33 Pe ntango nabandaki kofungola na Santu Yoane, esika
Likomi yango ezalaki, nabandaki kotánga mokapo ya 16,
kasi molongo oyo nazalaki koluka ezalaki wana te. Boye
namilobelaki: “Kokamwa!” Nabalolaki lisusu; ezalaki kaka
wana te.

34 Pe Ndeko Jack Moore, ya Shreveport, na Louisiane, moninga
na ngai yamotema, afandaki wana. Nalobaki: “Ndeko Jack, ezali
na Santu Yoane 16, boye te?”

Alobaki: “Iyo.”
35 Pe sángó ya Katoliko oyo atelemaki na kiti na ye, bakonzi ya
mangomba pene na mokama bafandaki na etumbelo; apusanaki
pembeni na ngai, ná banzambala na ye nyonso, ná barobe, ná
bikulúsu, pe nyonso wana, pe apusanaki mpenza pembeni na
ngai. Pe alobaki: “Mwana na ngai, zala kimia. Nzambe alingi
kosala.”

Namilobelaki: “Epísikópo ya Katoliko nde azoyebisa ngai
yango?”

Alobaki: “Tánga yango na Buku na ngai.”
36 Pe natángaki Likomi yango uta na Buku na ye, nazuaki
makomi na ngai pe nakobaki, nateyaki liteya na ngai.
37 Na sima na yango, ntango nasilisaki, atelemaki, wana ngai
nasí nakendeki, pe alobaki: “Ezali na Likambo moko oyo
esengeli kosalema. Sima na yango, lingomba esengeli kobima na
mbindo oyo ezali kati na yango, to biso nde tosengeli kobima na
mbindo oyo lingomba ezali na kati na yango.” Boye, eloko moko
to mosusu.
38 Pe nazalaki na nzela ya kozonga epai na ngai, na Tucson, na
mpokwa yango. Bana bazalaki na mposa mpenza ya sandwich,
pe natelemaki mpo na kosomba sandwich na mwa kioske moko.
Pe mwasi na ngai alobaki: “Bill, natikálá kozala motema likolo
bongo te na bomoi na ngai mobimba, komona yo kotelema
wana, ozali kolukaluka na Biblia yango.” Alobaki: “Ekomisaki
yo motema likolo te?”
39 Nalobaki: “Te.” Nalobaki: “Nayebaki ete ezalaki wana na
esika moko boye. Bakotisaki lokasa yango te. Ezali libunga ya
enyateli mokanda.”
40 Pe alobaki: “Kokanisa ete ngai moto napesaki yo Biblia
yango! Ezalaki lokola etemiso nyonso kuna ezalaki kotala ngai.”
41 Pe nalobaki: “Ee, okokaki kosala eloko moko te. Wana
ezalaki libunga ya enyateli mokanda ya Biblia yango.” Nalobaki:
“Batikálá kotia nde lokasa yango na kati te.”
42 Ee, nakendeki pe natalaki yango lisusu, ezalaki mpenza
malamu be na ndenge ekoki; kasi mokapo ya 16, eteni, eteni na
yango esuki na centimetre nsambo kobanda na nse, na mokapo
ya 17, na ngámbo mosusu, esali pe ndenge moko. Pe, lokola
ezali Biblia ya sika, nkasa mibale wana ekangamaki malamu be
mpenza, pe nazalaki kotánga mokapo ya 17 na esika ya oyo ya
16. “Ee,” nalobaki, “nyonso wana ezali malamu. Esalemi mpo na
ntina moko.”

43 Pe, kaka ndenge bokokaki koyoka mongongo nyonso,
Mongongo moko eyaki epai na ngai, pe elobaki: “Akotaki na
Nazarete, epai babokolaki Ye; pe akendeki na sinagoga, ndenge
ezalaki momesano na Ye. Pe nganganzambe apesaki Ye Makomi
mpo na kotanga, pe Atángaki Yisaya 61. Ntango Asilisaki
kotanga Makomi yango, Afandaki; azongisaki Biblia yango,
Buku yango epai ya nganganzambe, pe Afandaki. Pe miso ya
bato nyonso na liyangani ezalaki likolo na Ye. Pe Maloba ya
motuya ebimaki na monoko na Ye. Pe Alobaki: ‘Lelo oyo Likomi
oyo ekokisami.’”

“Lelo oyo Likomi oyo ekokisami.”

44 Likomi yango ezali kolongobana mpenza! Soki botali yango
malamu na Yisaya 61:1 kino 2, ezali esika oyo Nkolo na biso
azalaki kotánga, Yisaya 61:1 kino 2. Kasi na katikati ya molongo
ya 2 ya Yisaya 61, Atelemaki. Esika elobaki: “Molimo ya
Nkolo ezali likolo na Ngai; mpo na koteya mobu ya ngolu,” na
sima Atelemaki. Mpo na nini? Eteni mosusu, mpo na komema
kosambisama, etalelaki boyei na Ye ya liboso te, kasi mpo na
Boyei na Ye ya mibale. Bomoni, etalelaki wana te. Makomi
esalaka libunga ata moke te! Ezalaka ntango nyonso ya kobonga
be. Yesu atelemakimpenza na esika oyo Likomi yango etelemaki,
mpamba te wana ezalaki mpenza oyo esengelaki kotatolama na
mokolo na Ye, na boyei oyo ya liboso wana. Na Boyei ya mibale
nde Akomema kosambisama na mokili; kasi na eleko wana te. Ye
asengelaki “kosakola mobu ya ngolu.”

45 Bótala malamu, Masiya atelemaki na etumbelo, mpo na
komitalisa polele Ye moko ná Liloba ya elaka mpo na eleko
wana. Kokamwa mpenza, ndenge Masiya atelemaki wana liboso
ya losambo! Pe bótala Maloba ya motuya oyo, ntango Alobi awa:
“Mpo na kosakola mobu ya ngolu.”

46 “Mobu ya ngolu,” ndenge biso nyonso toyebi, lokola batángi
ya Biblia, ezalaki “mobu ya yubile.” Ezali ntango baómbo ná
bakangami nyonso, lokola bazalaki, bakangamaki na boloko;
basengelaki kopesa mwana mobali, mpo na kofuta niongo; to
mwana mwasi, mpo na kofuta niongo, [Maloba mazangi na eteni
oyo ya bande—N.D.E.] pe bazalaki na boómbo. Etali te ntango
boni bango baumelaki na boómbo, to ntango boni basengelaki
koumela kuna; ntango mobu yango ekomi, oyo ya yubile, ntango
kelelo ezalaki koyula, moto nyonso akokaki kozua bonsomi
soki alingaki kozua bonsomi. [Maloba mazangi na eteni oyo ya
bande.] Ozui bonsomi. Ozalaki lisusumoómbo te.

47 Kasi soki osepelaki kotikala moómbo, na ntango wana
basengelaki komema yo na tempelo, kotelemisa yo pembeni ya
likonzi ya tempelo, pe bazalaki kozua etúbeli pe batoboli lidusu
na litoi na yo, na bongo osengelaki kosalela mokonzi ya baómbo
yangompo namikolo na yo nyonso oyo etikali.

48 Ezali mpenza ndakisa oyo ebongi be ya Nsango-malamu ya
Yesu Klisto! Ntango Ezali koteyama, ntango ya ngolu, pe ntango
ya Yubile; moto nyonso, etali te nani yo ozali, loposo ya lángi
nini yo ozali, moto ya denomination nini yo ozali, mosika boni yo
okendá kati na masumu, to eloko nini ezali kotambola malamu
te ná yo; okoki kozua bonsomi na ntango oyoki kelelo yaNsango-
malamu koyula. Ozali nsomi!
49 Kasi soki opesi mokongo na Nsango oyo pe oboi koyoka
Yango, tala malamu, bazalaki tobola yo litoi, na etúbeli. Yango
elingi koloba, koloba, ete kokátisa ndelo oyo ekaboli ngolu ná
kosambisama, pe okotikáláká koyoka Nsango-malamu lisusu te.
Okotikáláká kokende mosika te. Osengeli kotikala moómbo ya
sisteme oyo ozali kati na yango, mpo na mikolo na yo nyonso oyo
etikali, soki oboi koyoka mobu ya ngolu.
50 Sikoyo, ngámbo na yango mosusu, ndenge nalobaki, ezalaki
na ntina ya koyanolama te, mpoMasiya oyo azali koya sikoyo, na
ntango yango nde Akomema kosambisama.
51 Sikoyo, ndenge nini bato wana bakokaki kozanga komona
Oyo Ye azalaki? Ndenge nini bazangaki yango mpenza? Ndenge
nini ekokaki kosalema, na ntango oyo eyebanaki pe etalisamaki
polele mpenza? Ndenge nini bakokaki mpenza kozanga komona
yango? Ntango Ye…
52 Oyo nde Liloba! Bókanisa naino: “Lelo oyo Likomi oyo
ekokisami na miso na bino.” Nani alobaki yango? Nzambe Ye
moko, Oyo azali molimboli ya Liloba na Ye Moko. “Lelo oyo
Likomi oyo ekokisami.” Masiya, Ye moko, atelemi liboso ya
losambo pe atángi eteni ya Liloba uta na Biblia, oyo elobeli
Ye moko, na sima alobi: “Lelo oyo Likomi oyo ekokisami,” kasi
bazangaki kaka komona Yango.
53 Elingaki kozala likambo ya mawa mpenza, kasi esalemaki.
Esálémá mbala mingi. Ndenge nini ekokaki kosalema? Na
ntembe te, kaka ndenge esalemáká na ba-ntango mosusu, na
kondimáká ndimbola ya bato na oyo etali Liloba. Yango nde
esalaki likambo yango. Bandimi yango ya bileko wana, bandimi
ya maloba, bazalaki kokamata ndimbola ya makambo oyo
nganganzambe, azalaki koloba na ntina ya Liloba. Yango wana
lokola Yesu, azalaki na kati ya bituluku na bango to na masangá
na bango te, babenganaki Ye na bondeko ya liyangani na bango.
54 Pe, yango wana, bakokaki kokokanisa Ye elongo ná bango
te, mpamba te Azalaki ndenge moko ná bango te. Moto yango
Yesu Klisto azalaki mpenza na lolenge moko oyo moto moko
te asengelaki kozanga komona ete wana azalaki Mwana ya
Nzambe, mpo Ye azalaki etaliseli oyo ebongi be ya Likomi oyo
ekomamaki na ntina na Ye.
55 Lolenge wana nde Moklisto nyonso ayebanaka, soki bomoi
na ye elongobani mpenza na makambo oyo Moklisto asengeli
kosala.

56 Ndenge oyo Akokaki kotelema wana pe koloba: “Lelo oyo
Likomi oyo ekokisami namiso na binompenza!” Ezalaki libanda
na momesano, ezalaki polele mpenza, kasi ata bongo bato yango
basosolaki mabe. Mpo na nini? Ezali mpo bazuaki ndimbola
ya etonga moko boye ya banganganzambe oyo bango bazalaki
koyoka.
57 Pe histoire emizongelaka ntango nyonso. Pe Likomi ezalaka
na ndimbola kaka moko te na oyo Yango elobi, pe ezalaka na
emoniseli kaka moko te.
58 Ndakisa, ndenge elobami na Biblia, ete: “Nabengaki mwana
na Ngai ya mobali libanda na Ezipito,” ezalaki kolobela Yesu.
Bótala oyo ekomami na marje mpo na yango, elobelaki pe
Yakobo, Likomi moko yango. Yesu azalaki Mwana na Ye ya
mokóló koleka. Yakobo azalaki mwana na Ye, oyo Abengaki
libanda ya Ezipito, oyo etaliseli ya Scofield ná bitaliseli mosusu
epesi yango, mpo yango nde Likomi oyo yango ezalaki kolobela.
Boye, ezalaki na—na biyano mibale; ezalaki na eyano mpo na
Yakobo oyo abengamaki kobima, pe na Yesu oyo abengamaki
kobima.
59 Ezali pe bongo lelo! Yango nde ntina ya mobulu oyo tozali
kati na yango, pe bato bazozanga komona Solo ya Nzambe, ezali
mpo ba-ndimbola ya bato, ya Liloba na Nzambe, eleki mingi.
Nzambe azali na ntina namotomoko tempo na kolimbola Liloba
na Ye. Azali molimboli na Ye Moko.
60 Na ebandeli, Nzambe alobaki: “Tika ete polé ézala,” pe polé
ezalaki. Yango ezali na ntina ya ndimbola te.
61 Alobaki: “Mongondo akokumba zemi,” pe akumbaki zemi.
Yango ezali na ntina ya ndimbola moko te.
62 Ntango…Ndimbola ya Nzambe ya Liloba na Ye ezali
ntango oyo Ye atatoli pe atalisi polele ete Ezali bongo. Yango
nde ndimbola na Ye, na kokokisáká Yango. Wana nde esika oyo
ndimbola ya Nzambe ezalaka, ezali na ntango Ye akokisaka
Liloba na Ye. Azali kolimbola Yango epai na bino.
63 Ndakisa, soki polé etikálá kozala te, pe Alobaki: “Tika ete
polé ézala,” pe esalemaki, yango ezali na ntina na moto moko te
mpo na kolimbola yango.
64 Kasi biso tosangisaka ba-sisteme oyo esalemi na bato kati
na Yango, pe, na ntango bosali bongo bo—bobimisi Yango na
molongo. Esalemaka ntango nyonso ndenge wana.
65 Kasi nazali kaka kokanisa ndenge oyo likambo yango
esengelaki kokamwisa. Bókanisa naino, Masiya! Mpo na nini
bazangaki komona Ye? Mpo, bakambi na bango mpenza, baoyo
basengelaki koyeba Ye, baoyo basengelaki mpenza koyeba
Makomi malamu, baoyo basengelaki mpenza kososola Makomi,
bakitisaki Moto oyo pe balobaki: “Azali mwana ya makango,
mpo—mpo na kobanda. Biso tokondima Yango te.”

66 Sima na mibu koleka, tozondima yango te. Tokokufa kutu
mpo na ntina ya koloba ete Azalaki Mwana oyo abotamaki na
mongondo.
67 Pe ekosalema mokolo moko ete, makambo mpenza oyo
tozali komona Jehovah kosala lelo, bato ya bileko ekoya, soki
ekozala, bakokufa mpo na likambo oyo tozali kolobela lelo.
Ekosengela bósala yango ntango elembo ya nyama ekoya, pe esili
kopekisamela bino koteya Nsango-malamu lolenge oyo. Ntango
lisanga monene ya mangomba ekosangana elongo, oyo ebandi
kosalema sasaipi mpo na kosala lingomba ya mokili mobimba,
ekosengela na yo kokangisa litatoli na yo ná bomoi na yo moko,
na likambo Oyo.
68 Osengeli kondima Yango sikoyo. Soki banganganzambe
wana, oyo bakweisaki Ye, bakokaki kosekwa, balingaki
kokweisa Ye te. “Kasi,” okoloba, “soki názalaka kuna, nalingaki
kosala boye na boye.” Ee, oyo wana ezalaki eleko na yo te. Kasi,
oyo nde eleko na yo, oyo nde ntango yango.

Okoloba: “Ee, soki Azalaki awa!”
69 Biblia elobi: “Azali ndengemoko lobi, lelo, pe libela,” ndenge
moko, boye Azali awa. Kasi, Azali awa. Wana mokili esili
kokóma sivilizé, kokómamonene koleka, pe etángi mingi koleka,
Azali awa na lolenge ya Molimo, oyo bango bakoki koboma to
komema na liwa te. Akufaki mbala moko; Akoki lisusu kokufa
te. Asengelaki kokóma nzoto mpo Nzambe ábomama na nzoto,
mpo na lisumu. Kasi na mbala oyo Akoki kokufa te ata moke te;
Ezali Molimo Mosantu.
70 Sikoyo, kokanisa ndenge mpenza bakoselaki Ye makambo
wana! Likambo mosusu, ezali ete Alingaki kokota na bituluku
na bango te. Na bongo, bomoni, yango esalaki ete bámona
Ye kaka moto mabe. Ye alingaki kokota na—na bibongiseli na
bango te, alingaki kokota na bonganganzambe na bango te, pe
Alingaki kozala na likambomoko te ya kosala ná likambo yango.
Na bongo, likolo na nyonso wana, Alukaki kopanza oyo bango
batongaki.
71 Akendeki na tempelo. TobengakaYeMoto ya bopolo; Azalaki
bongo, kasimbalamingi tososolaka te eloko nini bopolo ezali.
72 Azalaki Moto na koyoka mawa, nzokande ntango mosusu
tozangaka kososola eloko nini koyoka mawa ezali. Boyoki mawa
ya bato, ezali koyoka mawa te. Kasi, koyokela mawa ezali
“kosala mokano na Nzambe.”
73 Alekaki na liziba ya—ya Betesda, na ekuke. Bato
batandamaki wana, ebele na bato. Ebele na bato ezali motángo
eyebani te. Kasi ebele na bato batandamaki wana: bibósono,
bakufi miso, baténgumi, bakakatali. Pe Azalaki na koyoka
mawa mpo na bato, ntango nyonso. Pe Akendeki epai ya moto
moko, oyo azalaki ebosono te, mokufi miso te, motengumi te,
to mokakatali te; ntango mosusu azalaki na mpasi ya prostate,

ntango mosusu aumelaki na kotenguma mwa moke. Azalaki na
yango eleki mibu ntuku misato na mwambe. Elingaki kotungisa
ye te, elingaki koboma ye te. Alalaki na etokó. Pe Alobaki:
“Olingi kobika?”
74 Pe mobali yango alobaki: “Nazali na moto oyo akobwaka
ngai na mai te, kasi wana nazali koya, ee, moto mosusu akokita
liboso na ngai.” Bomoni, azalaki kotambola, azalaki komona,
azalaki kokende bipai na bipai, kasi azalaki kaka na botau.
75 Pe Yesu alobaki na ye: “Telema. Zuambeto na yo pe kende na
ndako na yo.” Pe batunaki Yesu mituna na ntina na yango, mpo
boyebi lisusu ete Likomi yango elobaki yango.
76 Kokamwa te! Soki Akokaki koya na Jeffersonville na
mpokwa ya lelo pe kosala likambo ndenge wana, balingaki kaka
koloba na ntina na Ye.
77 Kasi, bómikanisela, Ayaki kosala likambo se moko, ezalaki
nde mokano na Nzambe. Sikoyo, ekomami na Santu Yoane 5:19,
bokozua eyano. Alobaki: “Solo, solo, Nalobi na bino, Mwana
akoki kosala eloko moko te na Ye moko; kasi oyo Amoni Tata
kosala, yango nde Mwana asalaka.”
78 Sikoyo, basengelaki koyeba ete oyo wana ezalaki mpenza
kokokisama ya lisakoli ya Mose, “Mpo Nkolo Nzambe na bino
akotelemisa Mosakoli moko lokola ngai.”
79 Bomonaki yango, ntango Amonaki mobali yango,
Alobaki…Yesu ayebaki ete aumelaki na mpasi wana mibu
ebele. Bomoni, lokola Mosakoli, Amonaki mobali yango na
mpasi wana; pe akitaki kuna pe amipasolelaki—Amipasolelaki
nzela na kati ya bato wana, kofinama na kati ya bato, kino
ntango Amonaki mobali yango.
80 Alekaki pembeni ya bibosono, batengumi, bakufi miso,
pe bakakatali, nzokande Moko moko atondá na mawa. Kasi,
koyokelamawa ezali “kosalamokano yaNzambe.”
81 Sikoyo, tomoni Ye, ndenge Aboyaki kosangana ná bango,
Alingaki kozala na eloko moko te ya kosala na kati ya bituluku
na bango, na bongo baboyaki Ye. Alingaki te kozala na…
82 Kobakisa nawana, Akendeki na tempelomokolomoko.Moto
moko akotaki kuna pe amonaki ndako na Nzambe ya kobeba
kaka ndenge ezali lelo. Bazalaki kosomba, koteka, kobongola
misolo. Pe Apanzaki bamésá ya mbongo yango; azuaki basinga
pe asangisaki yango, abetaki pe abenganaki babóngoli misolo
na tempelo. Atalaki bango na nkanda, pe alobaki: “Ekomami,”
aleluya, “ndako ya Tata na Ngai ezali ndako ya mabondeli; kasi
bino bokómisi yango libulu ya miyibi. Pe bino, na mimesano na
bino, bosali ete mibeko yaNzambe ézanga nguya.”
83 Oh, bato ya ndenge wana bakokaki mpenza kondimela Ye?
Te, mesie. Basilaki kopotana lokola bangúlu na potopóto ya
bato pe na mbindo ya eleko wana, pe bakangamaki na malili ya

basambeli na lolenge ete bakokaki koyoka koningana ya Nguya
ya Nzambe na Nguya te. Ékokamwisa te ndenge mwasi wana
akokaki kosimba elamba na Ye pe abikisamaki na Yango; pe
molángwi ya sodá moko akokaki kobwakela Ye nsoi na elongi pe
akokaki koyoka nguya moko te! Etalelaka ndenge nini obelemi
na Yango. Etalelaka eloko nini ozali koluka. Ntango okendeke na
losambo, etalelaka eloko nini ozoluka.
84 Sikoyo tomoni Ye atelemi wana. Na ntembe te bato basilaki
kokebisa ye, kokebisa…banganganzambe basilaki kokebisa
bato: “SikoyoAzoya awa na Sabata oyo ekoya, pe, ntangoAkoya,
bóyoka na bino Ye te. Sikoyo, bokoki kokende pe kofanda awa,
kasi bópesa bokebi moko te na makambo oyo Akoloba, mpo
Azali moto ya etónga na biso te. Tobengáná Ye. Azali na kalati
ya lisanga te. Azali na Ye ata na mokanda ya ebongiseli moko te.
Azali ata na eloko moko ya ndenge wana te.”

“Eloko nini Ye azali?”
85 “Elenge mopéngwi moko boye oyo abótámá awa, mwana
ya makango, na ndako ya mosali mabaya, oyo mama moko
akumbaki zemi na Ye liboso ete bábálana, pe bazalaki koluka
kobomba likambo yango, koloba ete ezalaki likambo moko ya
molimo.
86 “Toyebi ete, ntango Masiya akoya, Akokita na banzela ya
Lola pe akokende epai ya nganganzambe mokonzi na biso pe
akoloba: ‘Ngai oyo, Kaifa.’” Kasi tomoni ete Asalaki yango
ndenge wana te, mpo ekomamaki ndenge wana te na kati
ya Liloba. Mimesano oyo esalemi na bato nde esalaki ete
bándima yango.
87 Liloba elobáká ete Akoya bobele ndenge Ayaki. Pe
Atelemaki wana, azotanga Liloba, pe azoloba na bango: “Lelo
oyo Likomi oyo ekokisami na miso na bino.” Kasi ata bongo
bazangi komona Ye to koyeba Ye, ndenge basalaki na bileko
nyonso mosusu.
88 Nowa akokaki koloba ndenge moko, mokolo oyo akotaki na
masuwa pe ekuke ekangamaki. Mose akokaki kofungola lininisa
wana na likolo ya masuwa yango, kobwaka miso libanda na
eyanganelo…Bómikanisela, Nzambe akangaki ekuke yango.
Pe akokaki koloba: “Lelo oyo Likomi oyo ekokisami na miso
na bino,” kasi na ntango wana, ngonga esilaki koleka mpo na
bango. Asilaki koteya mibu mokama na ntuku mibale, mpo na
komeka kokotisa bango na masuwa oyo atongaki, koyebisáká
bango ete Makomi elobaki: “YANGO ELOBI NKOLO, mbula
ekobeta,” kasi bazelaki ntango molai mpenza. Kasi na bopete
nyonso, Nowa akokaki koloba ete: “Lelo, lelo oyo, Likomi yango
ekokisami.”
89 Mose, namokolo yangomoko oyo Likonzi naMóto ekitaki na
Ngomba Sinai pe endimisaki litatoli na ye,Mose akokaki koloba:
“Lelo oyo Likomi oyo ekokisami.”

90 Mose, boyebi, abengamaki moto na Nzambe, mosakoli. Pe na
ntango abengamaki bongo, lokola mosakoli, asengelaki kobikela
likambo moko na ndenge ya molimo. Mpo na kozala mosakoli,
asengelaki kokutana na Nzambe miso na miso pe kosolola ná Ye.
Pe likambo mosusu, oyo ye alobaki ete esengelaki kokokisama,
soki te, moto moko te alingaki kondimela ye.
91 Boye moto moko te azali na makoki ya komibenga bongo
kino átikala kosolola ná Nzambe miso na miso, na esika moko
boye sima na ngambo ya lisobe, epai wapi akutanaki, ye moko,
náNzambe. Pe bayambeli-nzambe-te nyonso namokili bakokaki
kolongola ye likambo yango te; azalaki wana, ayebi ete yango
esalemaki. Moklisto nyonso asengelaki kobikela likambo wana
liboso ete báloba likambo moko na ntina na kozala Moklisto.
Likambo oyo yo moko osili kobikela!
92 Nasololaki ná mwana ya ndeko na ngai, kala mingi te, elenge
mwana mobali ya Mokatoliko, alobaki: “Noko Bill, natamboli
bipai na bipai, kokendéké na bisika nyonso, komeka kozua eloko
moko.” Mpokwa sima na mpokwa, liboso liyangani oyo ébanda,
azalaki kolela. Pe na butu, azalaki kolóta bandóto ete akotaki
awa, akimaki mbangu na etumbelo, esika bazalaki koteya, pe
ayambolaki ete azalaki na libunga.
93 Nalobaki: “Melvin, etali te epai wapi ozoluka kokende, ba-
losambo boni okoti, ‘ba-Maria Losako’ boni olobi, to mapamboli
boni ozui epai na bato, osengeli kobotama lisusu na Molimo ya
Nzambe. Yango nde eloko moko oyo ekosilisa mposa na motema
ya moto.”
94 Yango nde, nayebi ete batii eloko mosusu, lelo, na esika ya
kobotama mbala na mibale, kopesa kaka mbote ya loboko na
motei pe kokoma nkombo na yo na buku. Kasi, baninga, oyo
wana ezali eyambweli. Ezali Solo ya Biblia te. Soki ezalaki
bongo, Misala ya Bantóma, na mokapo ya 2, elingaki kotangama
boye: “Ntango Mokolo ya Pantekote ekokaki, mokengeli ayaki
pe apesaki bato mbote ya loboko.”
95 Kasi elobi: “Ntango Mokolo ya Pantekote ekokaki,” mokolo
Lingomba ebandaki, “lokito moko eutaki na Likolo lokola
mopepe ya makasi, pe etondisaki ndako mobimba esika
bafandaki.” Lolenge wana nde Molimo Mosantu eyaki mbala
ya liboso. Lolenge wana nde Eyaka mbala nyonso kobanda
ntango wana. Azali Nzambe, pe abongwanaka te. Sikoyo, Yango
ebetisaka bato libaku.

Balobaka: “Oyowana ezalakimpo na elekomosusu.”
96 Ee, Azali ndenge moko lobi, lelo, pe libela. Ntango nyonso
oyo Lingomba ezuaki Molimo Mosantu, Eyaka ntango nyonso
ndenge Asalaki mbala ya liboso, kokokana na ordonnance moko
wana, Misala 2:38; ebóngwáná mokolo moko te, ekobongwana
mokolo moko te.

97 Lokola ordonnance ya monganga mpo na bokono. Akokoma
ordonnance mpo na bokono, monganga nde akomaka yango. Pe
soki omemi yango epai ya pharmacien moko ya lokuta, pe alekisi
kisi mingi mpenza oyo ebomakambondó na kati, ekozala makasi
te pe ekosunga yo te; soki atii mbondó mingi koleka na kati
na yango, ekoboma yo. Yango esengeli kokomama kaka ndenge
monganga asengi.
98 Pe ordonnance ya monganga mpo na ndenge ya kozua
Molimo Mosantu epesamelaki biso na Monganga Simona Petelo,
na Mokolo ya Pantekote. “Nakopesa bino ordonnance moko.
Bóbongola mitema, moko na moko na bino, pe bóbatisama
na Nkombo na Yesu Klisto mpo na bolimbisi ya masumu, pe
bokozua likabo ya Molimo Mosantu. Mpo ordonnance yango
ezali mpo na baoyo bazali mosika, ata baoyo nyonso oyo Nkolo
Nzambe na biso akobenga.” Ordonnance ya Seko!
99 Mose abikelaki likambo yango. Akendeki na ekolo yango
pe abandaki koyebisa bato: “Nakutanaki na Likonzi na Móto.
Ezalaki na kati ya nzete oyo ezalaki kopela. Pe Alobaki na ngai
ete náyebisa bino: ‘NAZALI OYO NAZALI. Kende; Nakozala
elongo na yo. Kamata lingenda na loboko na yo pe sembola yango
likolo na Ezipito; oyo nyonso okosenga, ekokokisama.’”

Ee, ntangomosusu nganganzambemoko alobaki: “Bozoba!”
100 Kasi ntango bamonaki boséléka ya makambo yango,
kokokisama, bakokaki kotelemela yango ntango molai te.
Bayebaki ete atindamaki na Nzambe.
101 Na bongo, sokiMose alobaki ete amonaki yango, pe atatolaki
na ntina na yango, ete ezalaki Solo, boye Nzambe atindami na
makasi, soki yango ezali Solo, kotatola polele pe kokokisa liloba
ya moto yango, Bosolo. Ezali solo.
102 Soki Yesu Klisto atelemaki wana pe atángaki, mokolo
wana: “Lelo oyo Liloba oyo ekokisami liboso na bino,” Nzambe
atindami namakasi kosala ete Liloba yango ékokisama.
103 Biso totelemi awa na mpokwa oyo pe tolobi, ete: “Yesu
Klisto azali ndenge moko lobi, lelo, pe libela.” Nzambe atindami
na makasi kotalisa polele ete ezali bongo, mpamba te Ezali
Liloba na Ye. Sikoyo, yango esalaka nini? Esengaka kondima,
kondimela Yango. Esengaka kondima, kondima Liloba na Ye, ete
Ezali Solo.
104 Bótala likambo nini esalemaki ntango Mose abimisaki bana
yango, ná baoyo nyonso balandaki ye. Baoyo balandaki te
batikalaki na Ezipito. Kasi baoyo balandaki Mose, ntango
babimaki naMbuMotane pe bakotaki na lisobe, Nzambe akitaki
likolo yaNgombaSinai. Likonzi naMótowana epelisaki ngomba
mobimba namóto, peMongongomoko ebimaki kuna, peNzambe
apesaki mibeko zomi.

105 Mose akokaki kopusana wana, liboso na bato, pe koloba:
“Lelo oyo Likomi oyo nayebisaki bino, lokola mosakoli na Ye,
ekokisami mokolo oyo. Nayebisaki bino ete Nzambe akutanaki
na ngai, kuna na kati ya nzete oyo ezalaki kopelamóto, na kati ya
Likonzi naMóto, pe Alobaki boye: ‘Nako…Oyo ekozala elembo.
Okomema bato yango awa mpenza, na esika oyo lisusu.’ Pe wana
nde Nzambe, na kati ya Likonzi na Móto oyo nayebisaki bino
ete Azalaki kati na yango, etelemi kuna na ngomba. Lelo oyo
lisakoli oyo ekokisami. Azali awa mpo na kotatola ete makambo
oyo nalobaki ezali Solo.”
106 Nzambe pesa biso bato mingi koleka ya ndenge wana, baoyo
bazali sembo pe motema pembe, pe balobaka Solo, ete Nzambe
na Nguya nyonso ákoka kotatola ete Liloba na Ye ezali Solo
kino lelo! Azali kaka ndenge moko lobi, pe libela. Mpo na nini
Akolinga kosala yango te? Alakaki kosala yango.
107 Yoswa ntango mosusu alobaki ndenge moko, mokolo oyo
azongaki na Kades-barnea, esika oyo bakómaki na mobembo
yango na kati ya lisobe. Bazalaki kotia ntembe soki mboka
yango ezali ndenge Nzambe alobaki ete ekozala. Kasi Nzambe
ayebisaki bango ete ezali mboka malamu, oyo ezalaki kotanga
namiliki pe mafuta na nzoi. Pe Yoswa náKalebe, bazalaki bango
mibale baoyo bandimaki yango, na kati ya zomi mosusu oyo
batikalaki. Ntango bazongaki, bazalaki na ndangá; bazalaki na
eboke moko ya mbuma ya vinyo oyo kaka bato mibale ya makasi
nde bakokaki komema yango.
108 Yoswa ná Kalebe bakokaki kotelema wana pe koloba: “Lelo
oyo Likomi oyo ekokisami. Tala ndangá yango oyo, ete ezali
mboka malamu.” Ya solo. Mpo na nini? “Tala ndangá yango
wana, ete ezali mboka malamu. Biloko ya boye bomóná yango
wapi, na Ezipito? Bisika ya boye ezalaki te. Kasi lelo oyo Likomi
oyo ekokisami.”
109 Akokaki koloba likambo ndenge moko, ntango asakolaki pe
alobaki ete bitutu ya Yeliko ekokweya sima na bango kotambola
zinga-zinga na yango mbala sambo, mikolo nsambo, mbala
nsambo namokolo. Pe ntango batambolaki zinga-zinga na yango
na mbala oyo ya suka, bitutu yango ekweyaki. Yoswa akokaki
kotelema pe koloba: “Lelo oyo, Kapiténe Mokonzi ya mampinga
na Nkolo ayebisaki ngai eleki bampóso ete ekosalema boye, lelo
oyo Likomi oyo ekokisami.” Bitutu yango elalaki wana, mpenza
na mabelé. “Bóya, tókende kobotola yango. Ezali ya biso. Lelo
oyo Likomi oyo ekokisami.”
110 Kitoko mpenza, bato na Nzambe bazuaki ngámbo ya
makambo oyo ezali malamu!
111 Yisraele, na ebale, ntango bazuaki mboka yango, bakendeki
kuna. Bakosala ndenge nini? Ezali sanza ya minei. Mpela
ezali koya mpo néje ebandi koniangwana, kuna na Yuda. Oh,
emonanaki lokola ete Nzambe azalaki general ya mpamba, mpo

na komema bato na Ye kuna, na sanza ya minei, ntango Yaladene
ezalaki kotonda koleka liboso. Mbala mosusu…
112 Nakokaki kotelema awa, soki nazalaki na ntango, mpo na
kopesa bino mwa likanisi. Mbala mosusu, okoki kofanda wana
ná cancer, to okoki kofanda wana ná bokono; omilobeli: “Mpo
na nini, ngai, Moklisto mobimba, nakozala lolenge oyo? Mpo
na nini náfánda boye, soki nazali Moklisto?” Ntango mosusu
Nzambe atikaka makambo ékóma molílí makasi na lolenge ete
okoki komona likolo te, pembeni te, to esika mosusu te, na sima
Ayaka kofungolela yo nzela na katikati ya likambo yango, mpo
ókoka koloba: “Lelo oyo Likomi oyo ekokisami, oyo Ye alakaki
kosala.”
113 Atikaki ete bana ya Baebele bákota mpenza na kati ya
litumbu ya móto. Balobaki: “Nzambe na biso azali na makoki
ya kokangola biso na móto ya litumbu yango. Kasi, ata
bongo, tokogumbamela ekeko na yo te.” Ntango babimaki kuna,
bazalaki na solo ya litumbu na nzoto na bango…kútu, bazalaki
na solo ya litumbu na nzoto na bango te; bakokaki koloba: “Lelo
oyo Likomi oyo ekokisami.”
114 Ntango Daniele abimaki na libulu ya bankosi, akokaki
koloba likambo yango moko.
115 Yoane Mobatisi. Sima na mibu nkama minei ya malakisi ya
mangomba, ékokamwisa te ete lingomba ekómaki na mbindo na
ntango yango! Ntango autaki na lisobe, na Yaladene, akokaki
kotelema wana na libóngo, ndenge asalaki, pe koloba: “Lelo oyo
Likomi oyo, Yisaya 40, ekokisami.”
116 Nakokaki kotelema awa mpo na koyebisa bino likambo
oyo mobange ya sángó wana ayebisaki ngai! Alobaki: “Mwana,
otikálá kosilisa Liteya wana te.”

Nalobaki: “Zala na kimia.”
Alobaki: “Olingi koloba ete ba-Pantekotiste wana bazali

komona yango te?”
Nalobaki: “Te.”

117 Alobaki: “Ngai namoni yango.” Pe sángó ya Katoliko,
mpenza! Ah-ha. Alobaki: “Mpo na nini okobaki te?”

Nalobaki: “Zala na kimia.”
Alobaki: “Nkembo naNzambe!Ngai namoni yango.”

118 Pe pene na ngonga wana Molimo Mosantu ekitaki likolo ya
ndeko na ye ya mwasi, oyo azalaki wana, na liyangani yango.
Atelemaki, alobaki minoko ya sika, pe apesaki ndimbola ya
likambo mpenza oyo sángó yango ná ngai tozalaki kolobela, na
etumbelo. Losambo mobimba, na bisika nyonso, bato bagangaki
makasi na esengo. Ekendeki kino na likita ya Oral Robert na
mpóso eleki, to na mpóso liboso ya oyo eleki, pe ezalaki lisolo ya
likita yango. Ndenge sángó yango…Na nse ya Molimo Mosantu

oyo amonisaki na nzela ya mwasi moko kuna, nakanisi ete
azalaki ndeko na ye ya mwasi, likambo oyo ezalaki kosalema
likolo na etumbelo, pe amonisaki likambo oyo biso tozalaki
kobomba.
119 Ntango oyo tozali kobika, lelo oyo Likomi oyo ekokisami.
Lelo oyo ba-Polé ya mpokwa esili koya, kasi tozangi komona
Yango. Bótala.
120 Yoane alobaki: “Lelo oyo nazali ‘mongongo yamoto oyo azali
koganga na lisobe’, ndenge mosakoli Yisaya alobaki: ‘Bóbongisa
nzela mpo na Nkolo.’”
121 Basosolaki yango te. Balobaki: “Oh, yo nde Yesu…yo nde—
yo nde Klisto,” kútu.
122 Alobaki: “Nazali Klisto te.” Alobaki: “Nabongi te mpo na
kofungola sapato na Ye. Kasi,” alobaki, “Atelemi na katikati na
bino, na esika moko boye,” mpo ayebaki malamu mpenza ete
Akozala wana. Ete Akoya na eleko na ye, mpamba te Nzambe
ayebisaki ye ete ye moto akotalisa Masiya.
123 Mokolo moko elenge Mobali moko akendeki tee kuna, pe
amonaki lokola Polé moko likolo na Ye, elembo moko. Pe
agangaki: “Tala Mwana-mpate ya Nzambe! Lelo oyo Likomi oyo
ekokisami liboso na bino.” Ya solo mpenza.
124 Na Mokolo ya Pantekote, Petelo atelemaki pe atangaki
Likomi na bango, ya Yowele 2:38. Na ntango oyo, bango nyonso
bazalaki koseka, bato yango. Bazalaki kokoka koloba monoko
na bango moko te. Bakómaki kobimisa maloba ya ndenge
mosusu. Biblia elobi: “Ndémo oyo ekabwáná.” Ekabwáná elingi
koloba ndémo oyo “ekabolami,” bazalaki koloba eloko moko
te, kaka likukuma. Bazalaki kokimakima lokola bato balángwe
masanga!
125 Bango nyonso bazalaki koloba: “Ee, bato oyo balángwe.
Bótala bango, bótala ndenge bazali kosala, basi pe mibali
yango. Bazali mobulumobulu,” elobaki etonga ya basambeli ya
eleko wana.
126 Petelo atelemaki na katikati na bango, alobaki: “Mibali pe
bandeko, bino baoyo bofándi na Yelusaleme, pe bino baoyo
bofándi na Yuda, tika ete bóyeba lelo ete bato oyo balángwe
te, ndenge bozokanisa, komona ete ezali ngonga ya misato ya
mokolo. Kasi oyo ezali likambo oyo mosakoli Yowele alobaki:
‘Ekoselema ete na mikolo ya suka, Nakosopa Molimo na Ngai
likolo ya bato nyonso.’ Lelo oyo Likomi oyo ekokisamaki.” Na
ntembe te.
127 Luther ayaki mpenza na ntango esengeli. Wesley ayaki
mpenza na ntango esengeli. Pantekote eyaki mpenza na ntango
esengeli. Elokomoko te ezalaki libanda namolongo.
128 Sikoyo nakosenga na bino bótala malamu eleko pe ntango
oyo tozali kobika kati na yango sasaipi, ná Liloba elakamaki

mpo na lelo. Soki na bileko mosusu ya kala, bato bakokaki
koloba, “lelo oyo Likomi oyo,” “lelo oyo Likomi oyo,” bongo
ndenge nini na oyo etali Likomi mpo na lelo oyo? Eloko nini
elakamaki mpo na lelo oyo? Totelemi wapi? Tozali kobika na
ngonga nini, wana sáa ezali kolakisa, sáa ya science, ete etikali
miníti misato liboso minwí ébeta? Mokili ekómi kolengalenga.
Lingomba elali na mbeto ya libebi. Moto moko te ayebi esika
nini atelemi. Tokómi na ngonga nini ya mokolo? Ndenge nini na
oyo etali Likomi mpo na mokolo oyo? Lolenge ya lingomba, to,
lolenge ya lingomba lelo!
129 Na mokili, ba-politíki, sisteme ya mokili na biso, epoli
mpenza kopola. Nazalimoto ya politiki te. NazaliMoklisto. Kasi,
nazali na ntina ya kolobela politíki te, kasi nalingi kaka koloba
ete ba-ngámbo nyonso mibale esili kopola.
130 Navotá mbala moko, ezalaki mpo na Klisto; nasengeli
kolonga. Zabolo avotaki mpo na ngai te, kasi Klisto avotaki mpo
na ngai; etalelaka ngámbo nini ngai navotá. Nazali na esengo
ndenge navotá Ye; tikamokili éloba na yango ndenge elingi. Ngai
nazali kaka kondima ete Azali ndenge moko lobi, lelo, pe libela.
Akotalisa yango polele. Akotalisa yango solo. Na ntembe te.

Koboma bato ezali kobakisama,mobulu ya bilenge!
131 Bótala ekólo na biso, oyo kalakala ezaláká fololo ya
mokili, demokrasia monene na biso esalemaki kuna na—na…
ntango basakolaki lipanda, pe lisakoli ya lipanda ekomamáki,
pe tozuaki demokrasia, pe bankóko na biso ya lokumu, ná
makambo oyo bango basalaki, tozalaki na ekólomokomonene.
132 Kasi sikoyo ekómi kopola, kopanzana, koningana, pe
kokende na kolimwa. Bakómi koluka kofutisa bato mpako, mpo
na kozua mbongo ya kotinda na bikólo mosusu, mpo básomba
bondeko ná banguna na bango; bazobwakela biso yango lisusu
na elongi. Etumba moko ya mokili mobimba, bitumba mibale ya
mokili mobimba, pe tozokoba lisusu kokende na oyo ya misato.
Na ntembe te. Politíki esili kopola, kobeba, epoli kino na nsé.
Kaka mpenza likambo oyo Matai 24 elobaki ete ekozala: “Ekólo
ekotelemela ekólo, bokonzi ekotelemela bokonzi.” Makambo
nyonso oyo ekosalema. Tólobela likambo oyo sikoyo.Malamu.
133 Bótala likambo mosusu, kobakisama na boluki-luki ya
science. Sikoyo, kalakala, bobele…Koko na ngai ya mobali
azalaki kokende kotala koko na ngai ya mwasi, na likalo
ya ngombe. Sikoyo ekómi mpépo ya mbangu makasi, to oyo
emataka ata na mipepe, libanda koleka etando ya likolo. Bonene
ya yango…Ndenge, nani nde alobaki likambo oyo? Daniele
12:4, elobaki: “Boyébi ekofuluka na mikolo ya suka.” Tozali
komona ngonga nini tozali kobika na yango. Bótala sikoyo lo—
lolenge ya mokili, lolenge ya science.
134 Pe bótala lisusu, lelo, na sisteme ya kelasi na biso. Sikoyo
bómeka kowangana yango te. Nazali na biteni ya zulunále,

bazali kotángisa sexe na ba-losam-…na ba-kelasi na biso,
na bilenge bana ya kelasi mpo báyebana nzoto bamoko na
bamosusu, komona soki bakoki kofanda esika moko na mokili.
Iyo, mesie.
135 Ndenge nini na oyo etali bonganganzambe na biso? Lelo
nazui eteni moko ya zulunále. Kuna na Los Angeles, na
Californie, epai bakambi ya mangomba, ba-Batiste ná ba-
Presbiterien, batei, babengisaki etonga moko ya ba-homosexuel
pe bayebanaki nzoto mibali ná mibali, koloba ete bazalaki
koluka komema bango epai na Nzambe. Nzokande, wana ezali
moko na bilakeli mabe ya eleko oyo, Sodomite! Pe mobeko kutu
ekangaki bango.
136 Sikoyo tokómi wapi? Sisteme na biso mobimba esili kopola
mpenza na nsé na makolo na biso. Namoni ete homosexualité
ebakisami na Etats-Unis mobimba, ebakisami na pour cent
ntuku mibale to ntuku misato koleka mobu eleki. Bókanisa
yango naino, mibali bazali kobika ná mibali, kaka mpenza
ndenge bazalaki kosala na Sodoma.
137 Koboma bato ebakisami, mobulu ya bilenge! Tozali kobika
na ngonga nini? Lelo oyo Liloba ya lisakoli oyo ekokisami.
138 Epai ya basámbeli, lingomba yango moko, lingomba,
lingomba oyo ebengami kobima, oyo tobengaka lingomba oyo
ebengami kobima, eleko ya lingomba ya suka, eleko ya lingomba
ya Pantekote, ezali wapi? Ezali na kati ya Laodikia, ndenge
Makomi elobaki.
139 Lelo balongoli bipekiselo. Basi na bango bakómi kolata
bilamba pene na bolumbu. Mibali na bango bakómi…Ezali
likambo ya somo. Bamosusu kati na bango babálá mbala misato
to minei, bazali kati na likita ya basungi, pe nyonso wana.
Balongoli bipekiselo, pe bakotisi kaniaka, mpo bafandi na
makita pe bazui esika ná mokili.
140 Pe, lelo, batongi bandako ya kitoko, koleka oyo bazaláká
na yango. Na esika moko boye, moko na bango azali kotonga
eyanganelo moko ya ba-dollar milió ntuku mitano, ba-dollar
milió ntuku mitano. Ba-Pantekotiste! Kalakala, bazalaki kuna
na coin ya balabala, eleki mibu ntuku mibale na mitano,
kobetáká tambourin. Bazalaki koloba: “Biso…”
141 Mpamba te, Makomi elobá, na Emoniseli 3, ete ozali
“‘Mozui,’ elobá, ‘Nazali mozui. Nafandi lokola mokonzi mwasi.
Nazali na bosenga ya eloko moko te.’ Pe oyebi te ete ozali moto
na mawa, ya bolozi, mobola, bolumbu, mokúfi miso, kasi oyebi
yango te!”
142 Lelo oyo Likomi oyo ekokisami na miso na bino. Amen!
Amen elingi koloba “ésalema bongo.” Nazali koloba amen na
ngai moko te, kasi nalingi koloba, nandimi ete Ezali Solo. Lelo
oyo Likomi oyo ekokisami.

143 Lingomba Pantekotiste ekómi na lolenge ya Laodikia. Oh,
bapumbwaka-pumbwaka pe bagangaka-gangaka kino lelo, pe
basalaka bisalela ntango mizíki ezali kobeta. Soki mizíki etiki
kobeta, to miziki ya beatnik oyo bamosusu kati na bango
babetaka pe babengaka yango Boklisto, soki etiki kobeta,
nkembo nyonso ekei na yango. Iyo.
144 Soki ezali masanzoli ya solosolo ya Nzambe, ezali na ba-siflé
pe na nguya ya kokoka—kokoka te na mokili mpo na kopekisa
yango. Soki euti mpenza na Nzambe, esengaka na yango miziki
te mpo ébetama. Esengaka nde Molimo na Nzambe ékita likolo
na yango. Yango nde esalaka yango.
145 Kasi basilá kobosana Yango kala, mpo basílá kokómisa
likabo ya Molimo Mosantu, “minoko ya sika nde ndangá ya
liboso.” Pe nayóká milimo mabe pe bandoki koloba minoko
ya sika.
146 Molimo Mosantu ezali Liloba na Nzambe kati na yo, oyo
Emitalisaka polele na nzela ya koyamba Liloba yango. Libanda
na yango, ekoki kozala Molimo Mosantu te. Soki elobi ete
ezali Molimo Mosantu, pe ewangani Liloba moko ya Biblia oyo,
ekoki kozala Molimo Mosantu te. Yango nde ndangá, ata soko
ondimi to te.
147 Bótala elembo mosusu ya monene. Bayuda bazali na kati
ya mabele na bango; ekólo na bango moko, mbongo na bango
moko, bakoti na lisanga ya Nations Unies. Bazali na mampinga
na bango moko. Bazali na nyonso. Bazali na kati ya mabele na
bango; oyo, Yesu alobaki: “Bóyekola lisese ya nzete na mowiti.”
Tala bango wana, bazongi mpenza na ekólo na bango. Lelo oyo
Likomi oyo ekokisami, Bayuda na kati yamabele na bango.
148 Lelo oyo Likomi oyo ekokisami, Eleko ya Lingomba ya
Laodikia.
149 Lelo oyo Likomi oyo, Matai 24, ekokisami. Mokili esili
kopola, mobimba na yango; bikólo ékotelemela bikólo,
koningana ya mabelé na bisika ndenge na ndenge, bikumbaki
ya minene ezali kokita, koningisáká bikólo, pe nyonso wana,
makama minene na bisika nyonso. Lelo oyo Likomi oyo
ekokisami.
150 Sikoyo tozomona lolenge oyo mokili ekómi. Tozomona epai
wapi mangomba mpenza—mpenza, ebongiseli, denomination,
tozomona esika nini bakómi. Tozomona esika nini bikólo ekómi.
Pe tomoni ete lelo oyo bilaka oyo ekokisami.
151 Sikoyo, kasi na mokolo oyo, moko eleki mpenza, esengeli
koya, Momboto Mokonzi ya Abraham. Yango nde mpenza oyo
Yango ekozala, ekozala Mwasi na libala ya Bokonzi mpo na
Mwana ya Bokonzi, oyo alakamaki. Ndenge nalobaki lobi na
mpokwa, ekozala momboto ya mokili te, ekozala Momboto ya
molimo. Mwasi na libala ya molimo asengeli kotelema, oyo
akozala Momboto Mokonzi ya Kondima ya bokonzi ya Mwana

Mokonzi ya Abraham. Asengeli kokóta na mosala na mikolo ya
suka, pe ntango ná esika ezali elaka oyo esilaki kopesamela Ye.
152 Kokokana na Malaki 4, Likomi moko, Nsango moko esengeli
koya, oyo ekoningisa mitema ya bato mpo na kozongisa bango
lisusu mbala moko epai na batata bantóma. Ezali na moko oyo
asengeli kokota na mosala, na nguya ya Eliya, oyo akokota na
mosala; moto moko ya lisobe akobima, pe akozala na Nsango
moko oyo ekozongisa bato lisusu semba na Liloba. Yango nde
ngonga oyo tozali kobika kati na yango.
153 Na bongo, bótala sikoyo, nazali kotuna bino mpo na eleko
oyo, bino bato ya Jeffersonville oyo bozali awa. Na 1933,
Polé ya kokamwa oyo ekitaki kuna na ebale, mokolo wana,
ntango nazalaki kobatisa bato nkama mitano na Nkombo na
Yesu Klisto, nazalaki elenge mobali ya mibu pene na ntuku
mibale. Eloko nini Yango elobaki, Jeffersonville? Ezalaki Eloko
nini, kuna na nse ya Balabala Spring, ntango Courier Journal,
nakanisi ete ezalaki Louisville Herald, nde elobelaki lisolo
Yango? Ekendeki mbala moko kino na Presse Associée, mbala
moko kino na Canada. Docteur Lee Vayle akataki yango na
zulunále moko, kunamosika na Canada, na 1933.
154 Ntango nazalaki kobatisa moto ya zomi na nsambo, na
nse ya Motatoli oyo; pe boyebi lisolo oyo elandaki. Pe ntango
nazalaki wana, kobatisáká moto ya zomi na nsambo, Polé moko
ekitaki longwa na Likolo, engengaki likolo na esika wana,
lokola Monzoto ezali kokita longwa na Likolo. Mongongo moko
elobaki: “Ndenge Yoane Mobatisi atindamaki liboso ya boyei ya
liboso ya Klisto, Nsango na yo ekokende liboso ya Boyei na Ye ya
mibale, namokili mobimba.” Lelo oyoLikomi oyo ekokisami.
155 [Losambo bazali kosepela—N.D.E.] Lelo oyo! [Losambo
bazali kosepela makasi pe kokumisa Nzambe.] Nzambe
alakaki yango. Likambo nini esalemaki? Lelo oyo Ekeyi mokili
mobimba.
156 Pe ntango Nzambe akitaki kuna pe alobaki yango, ntango
nazalaki mwana moke, kati na nzete ezopela moto, to na nzete
moko kuna, na moto ná Likonzi na Móto, awa na esika ya
Wathen, na Utica Pike; nazalaki komema mai kuna, longwa
na ndako ya bibwele kino na nzungu ya lotoko, boyebi solo
ya likambo yango. Alobaki: “Komela likaya ata moke te, to
masanga, to kobebisa nzoto na yo na makambo ya mbindo te,
mpo mosala moko ezali kozela yo ntango okokóla.” Natatoli ete
yango ezali Solo, ete ngai namonaki Yango. Pe Nzambe, ndenge
Asalaki náMose, alobaki liboso na eyanganelo wana, pe alobaki:
“Oyo ezali Solo.”

Lelo oyo Likomi oyo ekokisami na katikati na biso.
157 Bótala malamu likambo oyo Alobaki na ntina na lisosoli
ya makanisi, pe ndenge ekosalema; longwa na kotiela bango

maboko, kino na koyeba sekelé ya mitema. Lelo oyo Likomi oyo
ekokisami na miso na biso mpenza.
158 Bilaka oyo epesamaki, bótala, bilaka nyonso oyo esíláká
kotatolama pe kokokisama na Nzambe ya elaka. Bótala, etiami
naWashington,DC, nampokwa oyo, fotó yaMwanje yaNkolo!
159 Georges J. Lacy, mokonzi ya service ya ba-empreinte digitale
pe ba-document ya FBI mpo na gouvernement ya Etats-Unis,
atalaki Yangomalamu, naHouston, na Texas, alobaki: “Oyo ezali
Ekelamu ya molimo bobele moko oyo basílá kokanga fotó na
mokili mobimba.” Asengelaki koyeba yango; ye azali moto oyo
yamalamukoleka namokili mobimba,mpo na likambo yango.
160 Bótala, Yango etelemi kuna, lokola Solo, Likonzi na
Móto moko oyo ekambaki Yisraele kuna na lisobe. Ezali pe
kokamba lelo, lolenge moko yango ya Nsango, ya: “Bóbima na
Ezipito!”…?…Lelo oyo Likomi oyo ekokisami. Boyebi Nsango
oyo Ye alobaki.
161 Bótala emononeli ya Tucson, eleki mibu misato, ntango
etelemaki ngai awa na balabala. Nzokande, mibu mitano liboso
na yango, Alobaki: “Mokolo oyo engumba ekotelemisa likonzi
moko liboso ya ekuke wana, kende naWesti.” Bato ya tabernacle
na ngai oyo bazali awa, bayebi ete prop-…ntango—ntango
wana. Ya solo.
162 Pe mokolo oyo M. Goynes ná bamosusu bazalaki wana, pe
bapikaki likonzi yango, nalobaki na mwasi na ngai: “Ezali na
eloko moko na ntina na likambo oyo.”

Alobaki: “Ezali nini?”
Nakotaki pe natalaki na kati ya mwa buku na ngai.

Ezalaki wana.
163 Pe na ntongo oyo elandaki, na ngonga ya zomi, nafandaki
kuna, na chambre na ngai, pene na ngonga ya zomi, Mwanje ya
Nkolo akitaki. Alobaki: “Kende na Tucson. Okozala na nordi-
esti ya Tucson, pe Banje nsambo bakoya kati na lisanga moko
oyo ekoningisa mabelé nyonso nzinganzinga na yo.” Alobaki:
“Ekoyebisamela yo kuna.”
164 Bato boni bayebi yango lisusu, awa, ntango molai liboso
ésalema? [Losambo balobi: “Amen.”—N.D.E.] Ezali na bato
bafandi awa na ndako oyo na mpokwa oyo, oyo bazalaki mpenza
wana ntango esalemaki.
165 Pe alobaki: “Bilembo Nsambo ya mabombami ebombamá
ya Biblia mobimba ekofungwama, pe ekokokisa Emoniseli 10,
ete na Nsango ya Mwanje ya nsambo nde makambo yango
ekokokisama.” Lelo oyo Likomi oyo ekokisami na miso na biso.
Lelo oyo Likomi oyo ekokisami.
166 Na mobu eleki, tozalaki na esika yango moko, M. Wood oyo
ná ngai, tozalaki komata ngomba, azalaki komitungisa, mpo
na mwasi na ye oyo azalaki kobéla, Molimo Mosantu alobaki:

“Lokota libanga oyo ezali wana. Bwaka yango na likolo. Ntango
ekokweya na nse, loba: ‘YANGO ELOBI NKOLO, etumbu moko
ekobeta mabelé.’ Yebisa ye ete akomona loboko na Nzambe, na
mwa bangonga oyo ekolanda.”
167 Nayebisaki M. Wood; azali awa na mpokwa oyo. Pe, nabanzi,
bato mwambe to zomi, to zomi na mitano, oyo bazalaki wana na
ntango yango, ntango esalemaki; na ntongo oyo elandaki, esika
Nkolo akitaki na ekumbaki pe epasolaki ngomba zingazinga
na biso, pe ekataki ba-sóngé ya banzeté, pe engulúmaki mbala
misato, pe alobaki: “Etúmbu moko ezali kokende na Côte
Ouest.”
168 Mikolo mibale sima na yango, Alaska elingaki mpenza
kozinda na nse ya mabelé. Pe banda ngonga wana, komata pe
kokita na ngambo nyonso ya Libóngo yango, etúmbu ya Nzambe
ezali kobeta pe kotelemela ridó ya molimo wana. Ezali na ridó
moko ya ebende, ezali na ridó moko ya bambú, pe ezali na ridó
moko ya lisumu.
169 Civilisation etambolaka elongo na mói; Nsango-malamu pe
ndenge moko. Eutaki na esti pe ekendeki na westi, ndenge moi
ekendeke. Sikoyo Ekómi na Cote Ouest. Ekoki kokende mosika
koleka te; soki Ekeimosika koleka, Ekozonga naEsti lisusu.
170 Mosakoli alobaki: “Mokolo moko ekoya, oyo ekoki
kobengama butu to moi te,” mokolo moko ya mbutu-mbutu,
ya mbula mingi ná londendé, bato bakoyeba kaka kokota na
lingomba to kokomisa nkombo na buku. “Kasi pene na ntango
yampokwa, Polé ekozala.” Lelo oyo Likomi oyo ekokisami.
171 M-ó-i moko—moko oyo ebimaka na esti, ezali m-ó-i yango
moko oyo elálaka na westi. Pe M-w-a-n-a ya Nzambe moko
oyo ayaki na esti pe amitatolaki Ye moko lokola Nzambe oyo
atalisami na nzoto, ezali M-w-a-n-a na Nzambe moko yango
awa na ngámbo ya westi, nde azali komitalisa Ye moko na kati
ya lingomba na mpokwa oyo, ndenge moko lobi, lelo, pe libela.
Polé yampokwa yaMwana esili koya. Lelo Likomi oyo ekokisami
liboso na biso.
172 Tokómi wapi na eleko ya Abraham oyo? Tokómi wapi na kati
ya ntango monene oyo tozali na yango, ntango monene oyo tozali
kobika kati na yango? Bimononeli nyonso esili kokokisama.
173 Bongo ntango elenge motei moko, moninga na biso awa,
ya losambo oyo endimaka lokola biso, Junior Jackson, ayaki
mbangu epai na biso na mpokwa moko, ngai nazalaki kuna,
alobaki: “Nalotaki—nalotaki ndoto moko, Ndeko Branham, oyo
ezali kotungisa ngai. Namonaki bandeko nyonso basangani
likolo na ngomba.” Pe alobaki: “Likolo na ngomba yango,
ozalaki koteya biso malakisi uta na nkomá oyo ekomamaki,
emonanaki lokola, na ba-nkomá mosusu ete ntango esilaki
kokoma na libanga yango. Ntango osilisaki yango, ete nyonso

wana esilaki, oyebisaki biso, olobaki: ‘Bóya pene,’ pe biso nyonso
tosanganaki wana.”
174 Alobaki: “Osembolaki loboko na esika moko boye pe,
emonanaki lokola ozuaki eloko moko lokola ebende oyo
balongolelaka ba-nsété pe obetaki mpo na kofungola sóngé
ya mwa piramíde yango. Pe, ntango efungwamaki,” alobaki,
“ezalaki libanga ya granite, ná nkomá moko te likolo na yango.
Pe olobaki na biso ete ‘tótala oyo malamu.’” Pe bino nyonso…
“Biso nyonso tobandaki kotala.” Alobaki: “Nabalolaki motó, pe
namonaki ete ozalaki kokende na ngámbo yawesti, na lombangu
nyonso, na ngámbo ya elimwelo ya moi.” Bato boni bayebi yango
lisusu? [Losambo balobi: “Amen.”—N.D.E.]
175 Pe natikalaki wana mwamoke kino ntango MolimoMosantu
amonisaki yango. Nalobaki: “Biblia mobimba, na oyo nyonso
esili komonisama epai na bato, na nzela ya kosembolisama,
kobulisama, libatisi ya Molimo Mosantu, libatisi na Nkombo na
Yesu, pe makambo nyonso wana, esili komonisama; kasi ezali
na basekelé oyo ebombami na kati, mpo Biblia ekangámá na
BilemboNsambo.Nasengeli kokende kunampo námona yango.”
176 Na ntongo wana, ntango Banje nsambo wana bakitaki
pe bangulumisaki mabelé, pe mabanga epumbwaki-pumbwaki
bisika nyonso, Banje nsambo bazalaki wana pe balobaki:
“Zonga na Jeffersonville, esika outi, mpo Bilembo Nsambo ya
mabombami nsambo ekofungwama.”
177 Biso oyo, lelo, tososoli Momboto Na Nioka. Sima na mwa
mikolo, soki Nzambe alingi, tokososola bosolo ya Libala Pe
Koboma Libala. Ná makambo nyonso oyo Nzambe afungoli,
Elembo moko na moko, mabombami uta na kozalisama ya
mokili. Pe tozali na esengo, Bozali ya mapamboli na Ye! Ezali
ya solo. Lelo oyo, Likomi oyo!
178 Zulunále Life elobelaki likambo yango: “Libungutulu ya
Polé ya kokamwa emati namipepe, likolo ya Tucson pe Phoenix,”
kaka ndenge nayebisaki bino yango pene na mobu moko liboso
ete ésalema, ndenge ekozala, pe ekozala lokola triangle. Fotó
yango etiami na losambo kuna. Bino baoyo bosombaki zulunále
yango, ezali na yango. Ezalaki wana, ndenge wana mpenza.
Balobaki: “Ezali na bosánda ya kilometre ntukuminei na misato
pe na bonene ya kilometre ntuku mitano.” Bazali kaka kososola
naino te likambo nini esalemaki. Emonanaki na ndenge ya
kokamwa pe elimwaki na ndenge ya kokamwa.
179 Ndeko Fred Sothmann, Ndeko Gene Norman ná ngai,
tozalaki wana, misato ezali litatoli, lokola kuna na likolo ya
ngomba yango: Petelo, Yakobo ná Yoane, mpo na kopesa litatoli,
tozalaki wana pe tozalaki kotala yango ntango esalemaki, pe
tomonaki yango kosalema.
180 NdeYangowana, etelemi na likolo; mosikampenza, bobandu
ezalaka te, mbongi ezalaka te, to eloko mosusu oyo ekoki

kobimisa lo—londéndé. Ndenge nini bakokaki kokóma kuna?
Ezalaki Banje yaNzambe nde bazalaki kozonga, sima naNsango
na bango. Lelo oyo lisakoli yango esili kokokisama katikati na
biso. Lelo oyo Likomi oyo esili kokokisama.
181 Bótala malamu, Bilembo Nsambo esili kofungwama.
Ekúmbaki ekomi na Côte Ouest. Sikoyo, bózanga likambo oyo
te, ndenge bango basalaki kala-kala.
182 Sikoyo, tópesa bokebi na biso, mwa moke koleka na mokolo
na biso. Makomi elobi nini mpo na lelo, pe mpo na ntango
oyo tozali kobika kati na yango? Yesu azoloba…Nakozala na
ntango te ya kolobela yango na mobimba, kasi nalingi kolobela
likambo oyo liboso tósilisa.
183 Yesu alobaki, na Santu Luka mokapo ya 17, molongo ya 30.
Yesu Klisto, Liloba Ye moko! Bondimi yango? [Losambo balobi:
“Amen.”—N.D.E.] Yesu Klisto, Liloba Ye moko, akómaki nzoto,
alobelaki pe alobaki oyo Liloba ekozala na ntango ya suka, eloko
nini ekozala elembo ya suka namokili. Ayebisaki bango ete ekólo
moko ekotelemela ekólo mosusu, kasi Alobaki: “Ndenge ezalaki
na mikolo ya Sodoma, ekozala bongo na mokolo oyo ntango
Mwana na moto azali komonisama.”
184 Sikoyo, ntango Yesu ayaki na mokili, Ayaki na nkombo
misato ya Mwana: Mwana na moto, elingi koloba mosakoli;
Mwana na Nzambe; pe Mwana na Davidi.
185 Sikoyo, Abikaki awa namokili. Atikálá kolobamokolomoko
te ete Azalaki Mwana na Nzambe. Alobaki: “Nazali Mwana na
moto.” Jehovah Ye moko abengaki Ezekiele ná basakoli mosusu
“Mwana na moto.” Mpamba te, Asengelaki koya kokokisa
Likomi lokola mosakoli. Mose alobaki: “Yawe Nzambe na yo
akotelemisa Mosakoli moko lokola ngai.” Yango nde ntina oyo
Akokaki kozala Mwana na Nzambe kuna te, mpo Azalaki
Mwana na moto. Ye…“Liloba ezalaki koya epai na basakoli.”
Pe Ye azalaki Liloba na litondi na Yango. Mwana na moto,
mo—mosakoli monene…Mosakoli monene te, kasi Mosakoli-
Nzambe: “Litondi na Bonzambe ezalaki kati na Ye na lolenge ya
nzoto.” Yango wana, Azalaki Mwana namoto.
186 Sikoyo, na mibu nkóto mibale, totikali koyeba Ye lokola
Mwana na Nzambe, Molimo.
187 Pe na Millenium, Akozala Mwana na Davidi, likolo ya
Ngwende. Biso nyonso oyo tondimakaMakomi, toyebi yango.
188 Sikoyo, Yesu alobaki, bobele na suka ya eleko ya lingomba
oyo tozali kobika kati na yango, ete “Mwana na moto
akomonisama lisusu, na lolenge moko oyo esalemaki, ndenge
esalemaki na Sodoma.”
189 Bótala ndenge Alobelaki yango, kokokana na histoire.
Alobaki: “Ndenge ezalaki na mikolo yango,” liboso, “ya Nowa,
ndenge bazalaki kolia, komela, kobala, kobalisa.” Na sima

Alobelaki, oyo elandi, ya suka, Mwana na moto, na Sodoma.
Mpamba te, kuna Azalaki kosala ná Bayuda; awa, na Sodoma,
Azali kosala ná bato ya Mabota. Kuna, Azindisaki bango nyonso
namai, na kosambisama; awa, epai na bato yaMabota, Azikisaki
bango nyonso na mokolo ya Sodoma. Ya solo. Bato ya Mabota
bazikaki kuna, “pe ekozala bongo ntango Mwana na moto
akomonisama.” Ezali lisusu likambo ya mai te, kasi ekozala
móto, na mbala oyo. Yesu atángaki longwa na Genese 23 moko
oyo biso tozali kotanga, ntangoAtángaki na ntina na Sodoma.
190 Sikoyo, tosili koyeba lolenge ya makambo oyo elobelami,
lolenge nini mokili ekómi lokola Sodoma, ya ba-Sodomite,
lolenge ya Sodoma. Biso, biso nyonso, tokoloba “amen” na
yango. Tondimi yango. Malamu.
191 Pe lolenge ya molimo ya Laodikia, lingomba ya mokili,
tokoloba “amen” na yango, pe tokoyamba bilembo na yango.
Toyebi ete bilembo nyonso ezali wana. Lingomba ezali kati na
Laodikia. Toyebi yango. [Losambo balobi: “Amen.”—N.D.E.]
192 Toyebi ete mokili ekómi lokola Sodoma. Boye te? [Losambo
balobi: “Amen.”—N.D.E.] Tokondima yango.
193 Kasi, bongo mpo na elembo ya Abraham, oyo azalaki kozela
mwana ya elaka? Oyo wana ezalaki mosusu.
194 Bómikanisela, bazaláká na Sodoma moko kala; bazalaki na
motindami na bango. Abrahampe azalaki naMotindami na ye.
195 Abraham azalaki kozela, mokolo na mokolo, ete likambo
moko oyo ekokaki mpenza kosalema te ete ésalema. “Sara, mibu
ntuku libwa, pe ye mobali mibu mokama.” Kokokana na elaka
ya Nzambe, azalaki kaka kozela. Na kati ya matóngi nyonso,
azalaki kozela mwana yango.
196 Mondimi ya solo pe azali kaka kozela bozongi ya Mwana
oyo alakamaki! Bótala, libosompenzamwana yango áya, ezalaki
na elembo moko oyo epesamelaki ye. Ezali elembo ya Mwana
oyo azali koya mpo na komonisama epai na Momboto mokonzi
ya Abraham, oyo azali kozela Mwana ya Bokonzi, ndenge
moko lokola esalemaki epai ya tata na biso Abraham, mpo
na mwana ya mosuni, boye te? [Losambo balobi: “Amen.”—
N.D.E.] Ya solo? [“Amen.”] Yesu alobaki bongo, awa na Santu
Luka 17:30: “Liboso ntango yango ékoma,” ete “Mwana na moto
akomonisama ndenge Asalaki na mikolo ya Sodoma, liboso ya
kobebisama ya Sodoma.” Sikoyo tozali kozela elembomoko.
197 Sikoyo tókamata lolenge ya ntango yango ndenge ezalaki na
Sodoma. Bótala, bango nyonso bakómaki ba-Sodomite,mokili.
198 Nakanisi ete moko na basali ya filme atiaki yango na
filme moko, kala mingi te, pe nazuaki libaku ya kotala yango,
ebengamaki Sodoma. Soki esalemi ete bomoni yango pe babakisi
eloko mosusu te, kaka yango, bótala yango. Na ntembe te
ezali etaliseli moko malamu ya Etats-Unis ya lelo, Hollywood,

mpenza; eláteli ya ndenge moko, ná biloko mosusu nyonso, oyo
bazalaki kosala na eleko wana; bisika minene ya milángwa pe
nyonsomosusu, losambo ya basámbeli, basámbeli yamaloba.
199 Bótala, Sodoma ezalaki pe na motatoli moko, ezalaki mobali
moko, na nkombo ya Lota, oyo azalaki mwana ya ndeko ya—ya
Abraham.
200 Sikoyo, Abraham akitaki na Sodoma te, ye ná etonga na ye.
Azalaki na etonga moko monene elongo ná ye, oyo bakokaki
kobunda na bakonzi pene na zomi na mibale ná mampinga na
bango. Na bongo, azalaki na etónga moko monene elongo ná
ye. Pe afandaki kuna na nse ya nzete ya chêne, mokolo moko,
na ntango oyo nyonso ezalaki kotambola malamu te mpo na ye;
moto moko te azalaki na eloko ya kosala ná ye, kasi azalaki kaka
kokangama na elaka yango.

Bóyoka sikoyo, na bokebimpenza, liboso ete tósukisa.
201 Ntango afandaki wana, mibali misato bayaki, na makolo
epai na ye. Mibale kati na bango bakendeki kino na Sodoma
pe bateyaki Nsango-malamu epai na bango, mpo bábima, epai
ya Lota. Ezali solo? [Losambo balobi: “Amen.”—N.D.E.] Kasi
Moko atikalaki elongo náAbraham. Bótala, Oyo atikalaki elongo
ná Abraham azalaki Nzambe Ye moko. Mibale mosusu bazalaki
Banje batíndami.
202 Sikoyo, kuna na Sodoma, basalaki bikamwa moko te,
babomaki kaka bato miso. Pe koteya Nsango-malamu ebomaka
ntango nyonso bato miso.
203 Sikoyo bótala ndenge makambo ezalaki na eleko yango.
Lingomba ya mokili ezali wana. Ndenge nalobaki na mpokwa
oyo eleki, Nzambe atalisamaka ntango nyonso na misato.
Ezalaki na bato ya Sodoma, bato ya Lota, pe bato ya Abraham.
Ezali ndenge moko na mpokwa ya lelo, mokili ekómi mpenza
ndenge wana.
204 Bótika nátuna bino likambo moko. Bótala ndenge makambo
ezali sikoyo. Abraham abengaki Mobali oyo azalaki kosolola na
ye, “Elohim.” Liloba oyo Elohim na Kiébele elingi koloba “Oyo-
akoká-na-mobimba, Ye Oyo azali ya Seko,” Elohim, Nzambe
Ye moko!
205 Na ebandeli, Genese 1, elobi: “Na ebandeli Nzambe…”
Bózua liloba yango na Kiébele kuna, to liloba yango na Kigréke,
kútu: “Na ebandeliElohim akelaki likolo pemabelé.”
206 Awa, Ye, na Genese, pene na 22 awa, Alobi lisusu, to—to
pene na 20, Alobaki, pe abengaki Mobali yango na nkombo
ya “Elohim.” Mpo na nini asalaki bongo? Nzambe, atalisamaki
na nzoto ya moto, oyo afandaki elongo na Abraham pe aliaki
sandwich ya mosuni ya mwana na ngombe, amelaki miliki, pe
aliaki lipa. Nzambe Ye moko, pe alimwaki mbala moko liboso ya
Abraham.

207 Kasi Apesaki ye elembo moko. Bótala. Pe elembo yango
ezalaki ete Apesaki mokongo na Ye na hema.
208 Pe bómikanisela, Abraham, nkombo na ye ezalaki Abram
mikolo moke liboso na yango, pe Sara azalaki Saraï liboso na
yango; S-a-r-a-ï, ekómaki S-a-r-a, pe A-b-r-a-m ekómaki A-b-
r-a-h-a-m.Abraham elingi koloba “tata ya bikólo.”
209 Sikoyo bótala na bokebi mpenza awa, pe tokomona lolenge
ya ngonga oyo tozali kobika kati na yango sikoyo, ndenge Yesu
ayebisaki biso ete tóluka komona likambo oyo. Tosili komona
makambo mosusu nyonso kolongobana; sikoyo tótala Momboto
mokonzi, makambo nini bango basengeli komona.
210 Sikoyo Mobali yango alobaki: “Abraham, wapi mwasi na
yo, Sara?”

PeAbrahamalobaki: “Azali na kati ya hema, sima naYo.”
211 Sikoyo, Atikálá komona ye mwasi yango mokolo moko te.
Ndenge nini Ayebaki ete nkombo ya yemobali ezalakiAbraham?
Ndenge nini Ayebaki ete nkombo ya ye mwasi ezalaki S-a-r-a?
“Abraham, wapi mwasi na yo, Sara?”

Alobaki: “Azali na kati na hema, na sima na Yo.”
212 Alobaki: “Ngai…” “Ngai,” pronom personnel. “Nakoya
kotala bino kokokana na elaka. Mwasi na yo akobota mwana
yango. Otielaki Ngai motema, sikoyo Nakokokisa likambo
yango.”
213 Pe Sara, na kati na hema, na sima, azalaki koyoka na nkukú,
to atiaki litoi, soki bobengaka yango nini, azalaki koyoka na kati
na hema, asekaki na ndenge ya kobombana, pe alobaki: “Sikoyo,
ngai, mobangé yamwasi lokola ngai, násepela elongo ná nkolo na
ngai; ye pemobangé, kuna námibumokama?Nzokande, likambo
oyo etikalá kosalema te, mibu ebelé, ebelé.”
214 Pe Mobali yango, M-o-b-a-l-i, afandaki wana koliáká, kati
na nzoto ya moto, komelaká pe koliáká lokola moto nyonso;
ná putulu na bilamba na Ye, azalaki pe na putulu na makolo
na Ye, pe Abraham asukolaki yango nyonso. Nzambe, Ye moko,
atambwisaki miso zinga-zinga, pe Alobaki: “Mpo na nini Sara
aseki, na sima, kuna na kati na hema, alobi likambo oyo?”
Ayebaki, Akokaki kososola makanisi ya Sara na kati ya hema,
sima na Ye. Ezali solo? [Losambo balobi: “Amen.”—N.D.E.]
215 Sikoyo, ntango Momboto Mokonzi ya Abraham ayaki na
mokili, Atalisaki elembo nini? Mwana na moto. Simona ayaki
epai na Ye mokolo moko; Andele moto amemaki ye. Alobaki:
“Nkombo na yo Simona. Ozali mwana na Yona,” Alobaki bongo.
Bomoni, yango esalaki ete ákómamondimi.
216 Filipe akendeki kozua Natanaele, azongaki. Alobaki: “Yaka
kotala Mobali Oyo tosili—tosili komona: Yesu ya Nazarete,
mwana na Yosefe.”

217 Alobaki: “Sikoyo zela naino. Eloko moko ya malamu ekoki
kobima na bilandalanda wana?”

Alobaki: “Yaka komona.”
218 Na bongo ntango Filipe ayaki Liboso na Yesu, elongo ná
Natanaele, Yesu atalaki ye pe Alobaki: “Tala Moyisraele oyo kati
na ye bokosi ezali te.”

Alobaki: “Rabi, Oyebaki ngai ntango nini?”
219 Alobaki: “Liboso ete Filipe ábenga yo, ntango ozalaki na nse
ya nzete, Namonaki yo.”
220 Alobaki: “Rabi, Ozali Mwana na Nzambe. Ozali Mokonzi ya
Yisraele!”
221 Ntangomwamwasi wana na libulu yamai, ná bomoi na ye ya
mabe, ayaki, ná mwa likambo moko lokola oyo, mpo na kotóka
mai. Yesu autaki kotinda bayekoli na Ye, ete bákende kosomba
biloko ya kolia. Ntango ye mwasi yango ayaki kotóka mai, Ye
alobaki: “Yela Ngai mai ya komela, mwasi.”
222 Alobaki: “Ezali momesano te mpo na Yo ya koloba bongo.
Tozalaka na bokabwani awa. Sikoyo, bino Bayuda bozalaka na
eloko moko ya kosala ná biso Basamalia te; biso pe tozalaka na
eloko moko ya kosala ná bino te.”
223 Alobaki: “Kasi, mwasi, soki oyebaki Nani oyo ozali kosolola
na ye, olingaki kosenga Ngai mai. Nalingaki kopesa yo mai oyo
bayaka kotoka awa te.”
224 Amonaki lolenge ya mwasi yango, likambo yango. Alobaki:
“Kende kozua mobali na yo pe yaka awa.”

Alobaki: “Nazali na mobali te.”
225 Alobaki: “Olobi solo. Ozalaki na bango mitano, pe oyo ozali
kobika ná ye sikoyo azali ya yo te.”
226 Alobaki: “Mesie, namoni ete Ozali mosakoli. Toyebi ete
ntangoMasiya akoya, Akotalisa bisomakambo oyo.”

Yesu alobaki: “Ngai nazali Ye.”
227 Na likambo yango, akendeki mbangu na engumba, pe
alobaki: “Bóya kotala Moto Oyo ayebisi ngai makambo nasálá.
Oyo nde Masiya yango mpenza te?”
228 Bótala malamu, Asalaki yango liboso ya Bayuda ná
Basamalia, kasi mokolo moko te na bato ya Mabota. Bato
ya Mabota, biso baoyo, tozalaki bapakano na eleko wana,
bikólo mosusu, tozalaki kotambola ná kibota na mokongo,
kosambeláká bikeko. Tozalaki kolukaMasiya te.
229 Amonanaka kaka na baoyo bazali koluka Ye, pe biso
tosengeli kozala baoyo bazali koluka Ye.
230 Kasi baoyo bazalaki koloba ete bazalaki kolukaYe, lingomba
yangomoko, ntango bamonaki yango kosalema, balobaki: “Azali
molimomabe. Azali moto na solóka, Belezebula!”

231 Pe Yesu alobaki: “Lisumu wana, ekolimbisamela bango,”
mpo Akufaki naino te. “Kasi,” alobaki, “mokolo moko Molimo
Mosantu akoya pe akosala likambo yangomoko, pe koloba liloba
moko kotelemela Yango ekolimbisama ata mokolo moko te.”
Oyo nde mokolo yango, epai oyo Liloba moko moko esengeli
kolandana. “Koloba liloba moko mpo na kotelemela Yango;
ekolimbisama atamoke te namokili oyo to namokili oyo ekoya.”
232 Oyo wana ezalaki Momboto Mokonzi ya Abraham. Pe tala
Momboto Mokonzi wana oyo ya Abraham, oyo eyaki mpo na
kotalisama ya Mobali wana, oyo afandaki elongo ná Abraham,
ayei mpo na kotalisa polele ete ezalaki Nzambe yango moko,
nde alakaki na mokolo oyo ete: “Ndenge ezalaki na mikolo ya
Sodoma, ekozala pe bongo na boyei ya Mwana na moto, wana
Azali komimonisa Ye moko lokola Mwana ya moto.” Amen. Oyo
ndemokolo yangompo na Likomi oyo ékokisama.
233 Bótala lolenge ya makambo oyo tokómi na yango lelo. Bótala
lingomba epai wapi Mwana na Nzambe…Bótala mokolo ya
mbutu-mbutu. Bótala masakoli nyonso. Sikoyo, eloko moko ya
kokamwa, esengeli kozala ete bapaya na biso basili koya, soki
makambo esengeli kokóma lokola na Sodoma.
234 Ezalaki na bapaya misato oyo bayaki alongo, mibali
misato ya kafukafu, oyo batindamaki uta na Likolo. Tóloba
bongo. Bazalaki misato; Moko atikalaki elongo ná Abraham.
Bango nyonso babandaki wana, kasi Moko atikalaki elongo
ná Abraham. Bamosusu kati na bango bakitaki na Sodoma.
Ezali solo? [Losambo balobi: “Amen.”—N.D.E.] Pe nkombo
ya Abraham eutaki kobóngwana, longwa na Abram kino na
Abraham. Ya solo? [“Amen.”]
235 Ata mbala moko te na histoire, lingomba ya mokili etikálá
kozua evangeliste moko mpo na kokendele yango, ná nkombo
na ye esúká na h-a-m, kino lelo oyo, Billy G-r-a-h-a-m. Ezali
solo? [Losambo balobi: “Amen.”—N.D.E.] G-r-a-h-a-m, nkomá
motoba. A-b-r-a-h-a-m ezali na nkomá nsambo. Kasi G-r-a-
h-a-m ezali na nkomá motoba, elingi koloba mokili, moto.
Bomoni?
236 Bótala baoyo bakendeki kuna, lelo, ezali batindami oyo
bautaki na Likolo.
237 Ezali na moto moko na mokili oyo ateyaka kobongola
motema polele mpenza lokola Billy Graham? Esilá kozala na
moto moko oyo azalá na mbano likolo na bato, lokola Billy
Graham? Etikala kozala te na mokili mobimba, moto moko. Oh,
Billy Sunday, ná bamosusu, bayebanaki nde awa na Etats-Unis,
kasi Billy Graham ayebani na mokili mobimba. Bomoni epai
wapi azali kobenga bato? Kobima na Sodoma.
238 Pe azali na moninga na ye ya mosala kuna, ná lingomba
Pantekotiste, Oral Roberts moko.

239 Kasi ndenge nini mpo na etónga ya Baponami? Elembo ya
ndenge nini yango bango basengeli komona? Bango basengeli
kozua nini? Aleluya! “Polé ekozala, na ntango ya mpokwa.” Lelo
oyo Likomi oyo ekokisami. [Losambo basepeli—N.D.E.] Lelo oyo
elaka ya Nzambe ekokisami. Toyebi ete yango ezali Solo. Azali
awa nampokwa oyo ndenge Azalaki na elekowana.
240 Sikoyo, koteya yango, ndenge nauti koloba, soki otei likambo
moko pe ezali Solo yaNsango-malamu, na ntangowana,Nzambe
asengeli mpenza kotatola yango. Ezali solo? [Losambo balobi:
“Amen.”—N.D.E.] Sikoyo, soki ezali bongo, tika ete Nzambe oyo
akomaki Liloba, tika eteNzambe oyo apesaki lisakoli yango, tika
ete Nzambe oyo azali Nzambe ya Liloba, áya kotalisa polele ete
Azali kaka Nzambe.
241 Ndenge Eliya amataki likolo na ngomba; azalaki kotála,
Elisa amataki pe azalaki kotála Eliya, alobaki: “Nazali namposa
ya ndambo mibale.” Pe kazáka oyo Eliya alataki ekweyelaki
Elisa. Akitaki, pe agumbaki bulangeti yango na biteni mibale
pe abetaki ebale, alobaki: “Wapi Nzambe ya Eliya?” Pe likambo
yango moko oyo esalemaki mpo na Eliya, esalemaki mpo
na Elisa.
242 Pe Nsango-malamu moko, Nguya moko, Mwana na moto
moko, oyo azalaki lobi, azali lelo, pe akozala libela. Baébele
13:8. Bondimaka Yango? [Losambo balobi: “Amen.”—N.D.E.] Na
bongo, nasengi na bino. Ngai nakoki kozala Ye te, kasi Ye azali
awa. [“Amen.”] Biso tozali kaka momemi.
243 Bamosusu kati na bino oyo bofandi kuna, oyo bozali na
bokono pe na mpasi, oyo boyebi ete nayebi bino te, tika ete
Nzambe sikoyo…soki nakoki komikitisa na ndenge esengeli.
Bóbondela pe bósenga na Nzambe.
244 Nabanzi te…Ba-kaláti ya mabondeli ezali awa te, boye te?
Te, nabanzi te…Tokaboli kaláti ya mabondeli ata moko te.
Tokosala liyangani ya mabondeli na…to ya kobondela mpo na
babeli, na losambo. Kasi, bino bóbondela.
245 Pe boyebi ete nazali mpenza mopaya epai na bino. Bomoni,
bino boyebi ngai, bato ya Jeffersonville! Nalingi te ete ésalema
mpo na bato ya Jeffersonville. Nalingi ete ézala bato oyo ya
bisika mosusu awa. Bótala soki Nzambe azali kaka kopesa
bimoniseli! Bótala soki Azali bobele ndenge moko lobi, lelo,
pe libela!
246 Bósala ndenge mwa mwasi oyo asalaki. Alekaki, pe alobaki:
“Nandimeli Mobali oyo.” Azalaki na bokono ya litangá ya
makila, pe alobaki: “Soki nakoki kosimba sóngé ya elamba na
Ye, nandimi ete nakobika.” Ezali solo?
247 Mpo na kondima na ye, mokolo yango, Likomi yango
ekokisamaki. “Ye akangaki mpota ya motema ya baoyo motema
mozoki, abikisaki babeli pe bibósono.”



32 LILOBA LILOBAMI

248 Ntango mwasi yango asimbaki elamba na Ye, pe akendeki
kofanda, Ye abalukaki pe alobaki: “Nani asimbi Ngai?” Ndenge
nini Akokaki koyeba yango, na kati ya bato ebele wana, ntango
mosusu koleka motángo ya bato oyo bazali awa na mpokwa
oyo mbala ntuku misato, bazalaki nkóto na nkóto? Ndenge nini
Ayebaki yango? Alobaki: “Nani asimbi Ngai?” Alobaki yango
kaka mpo na koloba te; Alobaki yango mpo ezalaki ya solo. Pe
Alobaki: “Nani asimbi Ngai?” Na mbala moko Ye atambwisaki
miso, amonaki mwasi yango, esika afandaki to atelemaki, ézala
afandaki to atelemaki, ayebisaki ye ete bokono na ye ya litangá
ya makila esilaki.
249 Oyo wana ezalaki Yesu lobi. Ezali Ye lelo. Bondimi yango?
[Losambo balobi: “Amen.”—N.D.E.]
250 Nayebi yo te; Nzambe ayebi yo. Kasi ozali na mpasi na
mopanzi na yo, yango nde ezali kotungisa yo. Ezali ya solo.
Ofandi wana pe ozali kobondela mpo na yango. Oyebi ngai te,
pe toyebani te? Telema, soki ezali bongo. Nayebi yo te. Ezali
mobali oyo, awa na nsuka, elenge mobali oyo. Yo pe ozali na
mpasi na mongongo. Ya solo. Ozali kobondela mpo na yango.
Ozali na motema likololikolo mpenza mpo na likambo moko.
Okosengela kotikamayangani mpo na kokende, mpamba te ozali
motei, ozali na mwa makambo oyo osengeli kosala. Ya solo. Ah-
hah. Ondimi ete Nzambe ayebi nani yo ozali? M. Rev. Smith,
sikoyo okoki kokende pe kobikisama. Yesu Klisto abikisi yo.
Kende namayangani na yo;mongongo na yo ekotungisa yo te.

Asimbi nani?
251 Mobali moko afandi na sima awa; azali kobela. Azali na
tumeur na poumon na ye ya ngambo ya mwasi. Ye…Afandaka
awa te. Osaláká mosala ya míne. Ya solo. Oyebi ngai ata moke
te. Soki ezali ya solo, pepá loboko na yo. Tumeur yango ezali na
poumon na yo ya lokobo ya mwasi, pe etikali moke bakopasola
yo. Ya solo? Ofandaka awa te. Outi na engumba mosusu. Outi
na Virginie. Ya solo. Ondimi ete Nzambe ayebi nani yo ozali? M.
Mitchell, ya solo, zonga ndako pe bikisama. Yesu Klisto abikisi
yo. Bótunamobali yango! Namóná naino ye te, na bomoi na ngai.
Afandaki wana, azalaki kobondela.

Lelo oyo Likomi oyo!
252 [Ndeko Branham apesi mokongo na losambo—N.D.E.] Mwasi
moko azali awa, afandi awa, sima na ngai, lokola Sara oyo
afandaki na kati ya hema. Azali kobondela mpo na mwana
na ye ya mwasi. Telema. Mwana mwasi yango azali awa te;
azali mosika, mwana mwasi yango. Pe likambo na yo ezali
ndenge moko na oyo esalemaki ntango mwasi moko ayaki epai
na Yesu, mpo mwasi moko atungisamaki na ndenge ebele na
molimo mabe. Mwasi yango azali…mwana mwasi yango azali
na molimo mabe. Azali awa te. Afandaka na…Yo outi na
Caroline du Nord. Ondimi yango? Pe ezali ya solo, boye te? Mme

Orders, okoki kozonga na ndako. Soki ondimi na motema na yo
mobimba, okokuta mwana na yo, lokola mwasi wana, ntango
Yesu Klisto, kala-kala, alobaki ete abikisamaki.
253 Lelo oyo Likomi oyo; elembo ya Sodoma, elembo ya
Momboto oyo eleki malamu, elembo ya lingomba ya mokili!
Lelo oyo Likomi oyo ekokisami kati na bino. Bondimi yango?
[Losambo balobi: “Amen.”—N.D.E.]
254 Bolingi koyamba Ye sika-sikoyo lokola Mobikisi na bino ya
nzoto pe Mobikisi ya molimo? Bótelema, bino nyonso, bóloba:
“Nayambi lobiko ya nzoto na ngai. Nayambi Ye lokola Mobikisi
ya molimo na ngai. Nayambi Ye lokola Mokonzi na ngai.” Bino
nyonso bótelema.

Lelo oyo! Bóyoka, baninga.
255 “Atángaki Likomi, Azongisaki Biblia epai ya nganganzambe
yango, pe,” alobaki, “miso ya bato nyonso ezalaki kotala Ye. Pe
Ye atalaki bango, pe alobaki: ‘Lelo oyoLikomi oyo ekokisami.’”
256 Nasili kotanga Likomi, pe na ba-ndangá zomi na mibale
to koleka, ete tozali kobika na ntango ya suka, ya ekeke oyo
ekomona bozongi ya Yesu Klisto na mabelé. Pe nalobi na bino na
mpokwa oyo, lisusu, ete lelo oyo Likomi oyo ekokisami na miso
na bino.
257 Bino baoyo bozali na Tucson, bino baoyo bozali na
Californie, bino baoyo bozali na NewYork, baoyo bazali kolanda
na nzela ya telefone, lelo oyo Likomi oyo ekokisami na miso
na bino.
258 Tósepela pe tózala na esengo, mpo Libala ya Mwana Mpate
ekómi pene, pe Mwasi na Ye ya libala…Mwasi na libala na Ye
asili komilengela.
259 Tótombola maboko pe tópesa Ye nkembo, bato nyonso.
Nzambe ápambola bino. [Losambo bakobi kosepela pe kokumisa
Nzambe.—N.D.E.] 

